
[bookmark: _GoBack]La Mesa del Parlament, en la sessió tinguda el 14 d’abril de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de transparència, accés a la informació pública i bon govern, aprovada pel Ple del Parlament en la sessió del 18 de desembre de 2014:

LEI DE TRANSPARÉNCIA, ACCÈS ARA INFORMACION PUBLICA E BON GOVÈRN

Preambul
1. Es administracions publiques e es institucions e es organismes publics en generau an foncions, activitats e servicis entà complir finalitats d’interès public en benefici deth conjunt des ciutadans.
En un contèxte d’estat democratic e de dret, toti es poders publics an era legitimitat que les balhe era participacion ciutadana ena sua configuracion (de manèra dirècta o indirècta), çò qu’obligue a dar compde ara ciutadania, d’acòrd damb eth principi de responsabilitat, dera sua activitat e dera gestion des recorsi publics que s’an metut ath sòn abast.
Es exigéncies dera actuacion des administracions damb plen sosmetement ara lei an estat especiau objècte d’atencion per part deth legislador des de hè ans, pr’amor de garantir eth compliment deth principi de legalitat e era possibilitat qu’es ciutadans dispausen de mecanismes de proteccion entara tutèla des sòns drets e interèssi. Era luta contra es immunitats deth poder a estat especiaument eficaça en aguest encastre damb era adopcion de mesures legislatives que permeten contrarotlar era subjeccion ara lei e ath dret dera actitivat administrativa.
Totun, non ei pas possible hèr aguesta constatacion sus d’auti aspèctes essenciaus dera organizacion e eth foncionament dera Administracion publica, qu’incidissen dirèctament sus era sua qualitat democratica en tant qu’afècten eth coneishement per part dera ciutadania des donades e dera informacion de qué dispausen es administracions e es poders publics, que son determinants entara sua presa de dicisions e qu’es ciutadans tanben an de conéisher pr’amor de poder avalorar es actuacions publiques e garantir un exercici deth poder public responsable.
Des d’aguesta perspectiva, aquerissen especiau relevància principis coma son eth de transparéncia, accès ara informacion publica e bon govèrn, coma principis basics que permeten avalorar era qualitat democratica deth foncionament des administracions publiques. E tanben l’a eth de govèrn dubèrt, coma concèpte que permet aprofitar es auantatges des mieis electronics entà configurar un sistèma de relacions entre es administracions e era ciutadania mès interactiu e mès participatiu.
Aguesti principis non an pas estat objècte enquia ara d’un tractament legau clar e definit que compòrte era sua traduccion en drets e obligacions juridiques. Per aguesta rason, ère de besonh qu’eth Parlament assumisse aguest rèpte pr’amor de dar responsa a ua demana sociau que cada còp exigís ua màger transparéncia sus eth foncionament des administracions e es procèssi de presa de decisions, en tot includir-i eth reconeishement d’un dret ampli d’accès ara informacion publica, atau coma ua màger participacion ena presa de decisions.
Aguesta lei vò dar compliment ad aguesta demana sociau mejançant era concrecion e eth desvolopament d’aguesti principis, damb volentat d’estiéner eth sòn encastre d’aplicacion a toti es organismes publics de Catalonha, agen o non caractèr administratiu. Ath madeish temps, er establiment d’uns drets e ues obligacions juridiques correlatives obligue tanben a protegir-les damb uns mecanismes de garantia qu’era madeisha lei establís, pr’amor que non demoren coma simples principis programatics.
2. Era lei a coma principau encastre subjectiu d’aplicacion es administracions publiques de Catalonha, nocion qu’includís era Administracion dera Generalitat e es ens locaus, atau coma toti es organismes e entitats de naturalesa administrativa depenents o vinculats ad aguestes administracions.
Totun, atesa era diuersitat des organizacions administratives e eth hèt cada còp mès estienut qu’activitats publiques o d’interès public siguen desvolopades per agents privadi, era Lei tanben amplie eth sòn encastre aplicatiu as persones privades qu’exercissen aguestes activitats, sens perjudici qu’en aguesti cassi eth compliment des obligacions de transparéncia e informacion se hèsque efectiu per miei des administracions publiques responsables deth servici o de tutelar-lo. Des d’aguesta perspectiva privada, er encastre d’aplicacion dera Lei s’estien tanben as organizacions, associacions e fondacions qu’es sòns ingrèssi provien de manèra significativa de subvencions o ajudes publiques, atau coma era regulacion deth Registre de grops d’interès damb era finalitat qu’es ciutadans poguen identificar es persones qu’actuen coma taus e conéisher es relacions qu’an damb era Administracion en defensa d’interèssi concrèts, atau coma es règles etiques as quaus an d’ajustar eth capteniment.
Finaument, cau remercar qu’era Lei desplegue tanben es sòns efèctes sus totes es autes institucions publiques que non son pas administracions publiques ena part que hèn foncions administratives per rason deth sòn foncionament o enes aspèctes institucionaus respècte des quaus se considère tanben exigible un deuer de transparéncia e informacion, sens perjudici dera autonomia organizativa e de foncionament que les reconeish era Lei. Per çò que hè ath Parlament, ua disposicion addicionau especifica establís que, d’acòrd damb eth principi d’autonomia organizativa que li reconeish er article 58.1 der Estatut d’autonomia, aurà de hèr es adaptacions de besonh entà dar compliment as requeriments dera Lei, sense qu’açò pogue comportar en cap de cas un regim de garantia inferior entàs ciutadans.
3. Era regulacion dera transparéncia ena activitat publica ei un des pilars basics dera Lei. Aguesta regulacion enten era transparéncia coma ua obligacion a cargue dera Administracion, qu’a de facilitar de manèra proactiva —ei a díder, sense besonh de demana exprèssa— era informacion sus donades e contenguts de diuèrsa naturalesa que son referenciaus respècte dera sua organizacion, foncionament, presa de decisions mès importantes e era gestion des recorsi publics. D’aguesta manèra se da compliment ath mandat der article 71.4 der Estatut d’autonomia, qu’obligue era Administracion dera Generalitat a hèr publica era informacion de besonh entà qu’era ciutadania ne pogue avalorar era gestion.
Era Lei determine d’ua manèra fòrça àmplia es diuèrsi contenguts dera obligacion de transparéncia (informacion institucionau e organizativa, gestion economica e pressupostària, informacion de relevància juridica, programacion e planificacion, contractacion publica, activitat subvencionau, eca.), e es règles as quaus demore sosmetuda, especiaument aqueres qu’an de garantir eth sòn facil accès, consulta e comprension, era sua neutralitat, era sua actualizacion, atau coma es limits que deriven dera proteccion de d’auti drets.
Requerís ua mencion especiau era creacion deth Portau dera Transparéncia, qu’ei er esturment basic e generau entà facilitar ara ciutadania era informacion de forma integrada de totes es administracions publiques. Aguest portau se configure coma ua plataforma electronica de publicitat en internet, que permet er accès a tota era informacion disponibla e que conten es enlaci damb es sedences electroniques des administracions e entitats que s’i intègren.
4. Er accès ara informacion publica constituís eth dusau èish basic dera Lei. Era regulacion qu’introdusís era Lei modifique substanciaument eth regim vigent enquia ara en aguesta matèria, enquiath punt de convertir aguest accès en un veritable dret subjectiu qu’an totes es persones d’accedir ara informacion publica, entenuda aguesta en sentit ampli, coma tota aquera qu’a estat elaborada pera madeisha Administracion e tanben aquera qu’a en sòn poder coma consequéncia dera sua activitat o er exercici des sues foncions.
Eth dret d’accès ei un dret que complemente era informacion qu’eth ciutadan pòt obtier per via dera transparéncia. Totun, dada era sua configuracion coma dret subjectiu, era Lei regule es condicions deth sòn exercici, eth quau se verifique mejançant un procediment especific que sage de garantir eth maxim possible era sua efectivitat. En aguest sentit, s’establís eth principi d’interpretacion restrictiva des sòns limits, d’accès parciau s’ei possible, d’abséncia d’interès e de motivacion ena demana d’accès, e eth silènci positiu en cas de manca de resolucion laguens de termini.
En aguest cas a ua relevància especiau eth sistèma de garanties que s’establís. Deuant eth regim ordinari des recorsi administratius, era Lei a optat per un procediment ad hoc de reclamacion, que se base ena creacion d’un òrgan independent e professionalizat, era Comission de Garantia deth Dret d’Accès ara Informacion Publica, que serà er encargat de resòler es conflictes e configurar ath madeish temps ua linha doctrinau sus era aplicacion des limits que pòden excludir o restringir eth dret d’accès. Era Lei determine qu’aguesta comission pogue adoptar es sues decisions en forma de resolucion o ben mejançant acòrd de mediacion, s’es parts en conflicte atau ac demanen e ac accèpten.
Per çò que hè as limits que pòden condicionar eth dret d’accès ara informacion publica, era Lei les determine de manèra objectiva, en tot atier tostemp ara proteccion de d’auti drets o interèssi que cau preservar d’acòrd damb er ordenament juridic. Òbviament, ena màger part des cassi era Lei a d’utilizar concèptes juridics indeterminadi entà expressar-les, mès ua possibla extralimitacion ena sua aplicacion pòt èster compensada en aguest cas pera intervencion dera comission independenta encargada de resòler les reclamacions.
5. Eth desvolopament dera activitat politica e administrativa met en relèu era existéncia de persones e organizacions que, de manèra licita, amien a tèrme activitats susceptibles d’influïr ena elaboracion e era aplicacion des politiques publiques en benefici e interès de d’autes persones o organizacions.
Aguesta ei ua realitat que non se pòt pas esvitar, mès òc que se pòt hèr mès transparenta mejançant era adopcion de mesures legaus. En aguest sentit, era Lei cree eth Registre de grops d’interès, pr’amor de dar coneishement public des persones que realizen era activitat d’influéncia o inrtermediacion, e establís es obligacions as quaus demoren subjèctes es grops d’interès, entre es quaus subergessen era d’acceptar e complir un còdi de conducta qu’a d’assegurar qu’era activitat desvolopada deuant es autoritats, es cargues publics e es foncionaris respècte tostemp er encastre legau.
6. Ua societat democratica e eth besonh qu’es interèssi publics siguen servits damb objectivitat, neutralitat e imparcialitat obligue qu’eth capteniment des servidors publics, especiaument es nauti cargues, s’ajuste a uns paramètres que garantisquen eth compliment d’aguesti principis.
En aguest sentit, era Lei establís es principis de bon govèrn qu’ac an de hèr possible, es quaus an d’èster desvolopadi mejançant còdis etics e de bona conducta. Er establiment d’aguesti còdis se complemente damb eth principi de publicitat des activitats, bens e interèssi des nauti cargues e era obligacion d’observança deth regim d’incompatibilitats. Ua auta mesura destacabla ei era obligacion de dar publicitat as critèris d’acòrd damb es quaus se designen es nauti cargues, atenent era sua competéncia, qualificacion e experiéncia professionau. Aguesti requeriments son en sintonia damb es politiques de luta contra era corrupcion impulsades pera Union Europèa e païsi deth nòste entorn.
Eth concèpte de bon govèrn se projècte tanben sus es requeriments objectius que s’an de dar entà qu’era activitat publica s’amie a tèrme enes melhors condicions e garantisque uns servicis publics de qualitat. Ua bona administracion requerís er establiment d’uns estandards minims de qualitat e ua definicion clara des condicions d’accès as servicis e des drets e deuers des usatgèrs e dera Administracion. Era figura des cartes de servicis s’establís coma un esturment essenciau en aguest sentit, e se configure damb valor reglamentari as efèctes dera sua vinculacion e exigéncia de compliment. Es mesures de bona administracion se complementen damb er establiment d’un sistèma d’avaloracion permanenta des servicis e damb eth reconeishement deth dret dera ciutadania de formular propòstes e suggeriments. 
Tanben cau destacar, pr’amor dera sua importància, es mesures de simplificacion normativa e participacion ena elaboracion de disposicions reglamentàries, participacion qu’incorpòre eth dret de prepausar iniciatives de regulacion. Era simplificacion a d’auer un doble objectiu segons era Lei: d’un costat, esvitar era proliferacion innecessària de regulacions e, der aute, hèr un prètzhèt de consolidacion normativa qu’ordene e facilite eth coneishement deth dret vigent. Er establiment de mecanismes d’avaloracion e d’aplicacion des normes a de contribuïr tanben ad aguest prètzhèt de simplificacion.
7. Era facilitat d’interrelacion entre era Administracion e era ciutadania qu’afavorissen es mieis electronics permet d’aplicar eth govèrn dubèrt, comprenut coma un sistèma d’actuacion e gestion des ahèrs publics que hè possible un dialòg permanent entre era Administracion e es ciutadans, era participacion e era collaboracion d’aguesti ena definicion des politiques publiques e ua melhor transparéncia ena redicion de compdes e era exigéncia de responsabilitats.
Era Lei establís diuèrses mesures entà fomentar eth govèrn dubèrt e entà garantir-ne era efectivitat, especiaument per çò que hè ath dret des ciutadans de presentar propòstes e hèr suggeriments, damb era obligacion dera Administracion de dar-les ua responsa motivada, atau coma era obligacion d’establir procediments participatius ena definicion des politiques publiques de mès relevància. Totun, per çò que hè as esturments concrèts de participacion ciutadana, cau auer present qu’era sua regulacion a d’èster un des contenguts dera Lei que desvolope er article 122 der Estatut e tanben dera normativa sectoriau reguladora des diuèrses activitats publiques.
8. Es nauetats qu’incorpòre era Lei damb relacion ar encastre juridic vigent, enes diuèrsi encastres que regule, e era naturalesa des sues disposicions plantegen eth besonh d’establir uns mecanismes de garantia entà reforçar-ne eth contengut juridic e obligacionau. Sense un sistèma de garanties i aurie eth risc de convertir era Lei en ua declaracion de principis o bones intencions, pr’amor deth caractèr innovador dera Lei, que hè qu’era normativa vigenta non pogue pas dar ua responsa adequada ad aguest requeriment, en perjudici dera eficàcia dera norma.
Per aguesta rason, era Lei establís un regim administratiu de recorsi e reclamacions, prevé era intervencion deth Sindic de Grèuges e dera Oficina Antifrau de Catalonha e, de manèra especiau, incorpòre un regim sancionador detalhat e precís que complís en aguest encastre era foncion qu’eth dret sancionador administratiu, er unic sus eth quau a competéncia era Generalitat, complís damb relacion a d’autes regulacions administratives. 
Eth sistèma de garanties se complete damb er establiment d’un procediment d’avaloracion extèrna deth compliment dera Lei, que s’encargue a ua institucion independenta coma ei eth Sindic de Grèuges. Aguest prètzhèt avalorador se hè mejançant un informe generau annau, sens perjudici des informes especifics que se poguen hèr damb relacion a organizacions concrètes o a encastres materiaus concrèts.
Era determinacion exprèssa que conten eth titol IX sus es mesures qu’era Generalitat a d’adoptar entà aplicar-les de manèra efectiva contribuís tanben a facilitar e garantir eth compliment deth nau encastre legau.
Cau senhalar tanben qu’eth regim d’entrada en vigor dera Lei vò conciliar eth compliment des expectatives que genère era aprobacion deth nau encastre legau damb eth besonh qu’es subjèctes obligats dispausen deth marge de temps imprescindible entà adoptar es mesures de besonh entà poder complir es obligacions qu’era Lei les impause. Atau, eth temini d’entrada en vigor se fixe en sies mesi, exceptat deth cas dera Administracion locau, en qué s’amplie a un an per çò que hè ath titol II. Per çò que hè ara Comission de Garantia deth Dret d’Accès ara Informacion Publica, era Lei establís qu’a d’èster designada en termini de quate mesi.
9. Damb aguesta lei, en definitiva, se preten introdusir un cambi ena cultura administrativa pr’amor qu’era ciutadania pogue auer un coneishement e ua informacion àmplia dera organizacion intèrna dera Administracion, des elements mès determinants d’acòrd amb es quaus pren es decisions e des motius que justifiquen era sua actuacion, en tot includir-i es compromisi economics qu’açò compòrte.
Era transparéncia e eth dret d’accès ara informacion publica se consoliden, atau, coma utisi determinants deth contraròtle sociau dera Administracion e dera sua activitat, en benefici d’ua màger qualitat democratica.
De un aute costat, es mesures de bon govèrn e de govèrn dubèrt an de complir eth doble objectiu d’arténher eth màger grad d’exigéncia en compliment des obligacions de servici public per part des persones qu’assumissen aguesta responsabilitat, d’un costat, e afavorir ua màger participacion e compromís dera ciutadania ena definicion des politiques publiques, der aute.
Aguesta lei tanben a era volentat d’èster era norma referenciau enes matèries que regule. Per aguesta rason, tot e que non a pas un rang normatiu especiau, eth madeish legislador a volut enfatizar aguesta volentat mejançant ua disposicion que definís de manèra exprèssa eth caractèr transversau e de comun denominador normatiu dera Lei, atau coma eth principi d’interpretacion conforme damb eth sòn contengut respècte de d’autes leis mès sectoriaus, exceptat qu’aguestes establisquen excepcions clares e exprèsses en sentit contrari.

TITOL I. DISPOSICIONS GENERAUS

Article 1. Objècte dera Lei
1. Aguesta lei a per objècte:
a) Regular e garantir era transparéncia dera activitat publica.
b) Regular e garantir eth dret d’accès des persones ara informacion e era documentacion publiques.
c) Establir es principis e es obligacions de bon govèrn d’acòrd damb es quaus an d’actuar es nauti cargues, eth personau ath servici dera Administracion e era rèsta de persones a qui ei aplicabla aguesta lei.
d) Aplicar eth govèrn dubèrt e fomentar era participacion e era collaboracion ciutadanes.
e) Regular eth regim de garanties e responsabilitats per incompliment des deuers e es obligacions establits per aguesta lei.
2. Era finalitat d’aguesta lei ei establir un sistèma de relacion entre es persones e era Administracion publica e es auti subjèctes obligats, fondamentat en coneishement dera activitat publica, era incentivacion dera participacion ciutadana, era melhora dera qualitat dera informacion publica e dera gestion administrativa e era garantia dera redicion de compdes e dera responsabilitat ena gestion publica.
Article 2. Definicions 
As efèctes d’aguesta lei, se compren per:
a) Transparéncia: era accion proactiva dera Administracion de dar a conéisher era informacion relativa as sòns encastres d’actuacion e es sues obligacions, damb caractèr permanent e actualizat, dera manèra que resulte mès comprensibla entàs persones e per miei des esturments de difusion que les permeten un accès ampli e avient as donades e les faciliten era participacion enes ahèrs publics.
b) Informacion publica: era informacion elaborada pera Administracion e era qu’aguesta a en sòn poder coma consequéncia dera sua activitat o der exercici des sues foncions, includida era que li fornissen es auti subjèctes obligats d’acòrd damb çò qu’establís aguesta lei. 
c) Dret d’accès ara informacion publica: eth dret subjectiu que se reconeish as persones entà sollicitar e obtier era informacion publica, enes tèrmes e es condicions reguladi per aguesta lei. 
d) Bon govèrn: es principis, es obligacions e es règles sus era qualitat des servicis e eth foncionament dera Administracion, e es principis etics e es bones practiques d’acòrd damb es quaus an d’actuar es nauti cargues dera Administracion, es cargues directius e era rèsta de personau ath servici dera Administracion, damb er objectiu qu’aguesta foncione damb era màger transparéncia, qualitat e equitat, e damb garantia de redicion de compdes.
e) Govèrn dubèrt: es mesures entà establir ua relacion e un dialòg permanents e bidireccionaus entre era Administracion e es persones ara ora de definir e aplicar es politiques publiques, e entà introdusir e desvolopar esturments de participacion e collaboracion ciutadana enes ahèrs publics.
f) Administracion publica: es administracions publiques e es organismes, es ens publics e es ens esturmentaus deth sector public e entitats vinculades damb era Administracion a qué hè referéncia er article 3.1.a, b, e c, e es auti organismes e institucions publiques comprenudi en article 3.1.b.
g) Grops d’interès: es persones fisiques o juridiques de caractèr privat que hèn actuacions de participacion activa en politiques publiques o en procèssi de presa de decisions en Catalonha pr’amor d’influïr ena orientacion d’aguestes politiques en defensa d’un interès pròpri o de tercèrs, o d’un interès generau.
h) Subjèctes obligats: totes es persones fisiques o juridiques respècte des quaus aguesta lei impause deuers e obligacions.
i) Publicitat activa: eth deuer des subjèctes obligats de hèr publics, d’ofici, es contenguts d’informacion publica que determine eth capitol II deth titol II.

Article 3. Encastre d’aplicacion
1. Aguesta lei ei aplicabla:
a) Ara Administracion dera Generalitat e es ens qu’intègren era Administracion locau en Catalonha.
b) As organismes e ens publics, es societats damb participacion majoritària o vinculades, es fondacions deth sector public, es entitats de dret public depenentes o vinculades damb es administracions a qué hè referéncia era letra a, es entitats de dret public qu’actuen damb independéncia foncionau o damb ua autonomia especiau reconeishuda per lei qu’exercissen foncions de regulacion o supervision extèrna sus un determinat sector o activitat, es institucions dera Generalitat a qué hè referéncia eth capitol V deth titol II der Estatut d’autonomia, es collègis professionaus e es corporacions de dret public en aquerò qu’afècte er exercici des sues foncions publiques e es consòrcis o d’autes formes associatives e es sòns ens vinculats e societats mercantius en qué participe de manèra majoritària bèra ua d’aguestes administracions.
c) As universitats publiques de Catalonha e es ens que’n depenen o i son vinculats o participats, includides es societats mercantius, es fondacions e d’autes ens esturmentaus.
d) As persones fisiques o juridiques qu’exercissen foncions publiques o potestats administratives, que prèsten servicis publics o que perceben hons publics entà foncionar o entà amiar a tèrme es sues activitats per quinsevolh titol juridic.
e) As persones fisiques o juridiques qu’amien a tèrme acticvitats qualificades legaument coma servicis d’interès generau o universau.
f) As grops d’interès, enes tèrmes qu’establís eth titol IV.
2) Enes cassi der apartat 1.d e e, eth compliment des obligacions establides per aguesta lei l’a de hèr efectiu era Administracion responsabla. Ad aguest efècte, es persones e entitats privades an d’informar era Administracion des activitats dirèctament relacionades damb er exercici de foncions publiques, era gestion de servicis publics e era percepcion de hons publics, e des activitats que demoren laguens era supervision e eth contraròtle dera Administracion en cas de servicis d’interès generau o universau. Tanben l’an d’informar des retribucions percebudes pes cargues directius s’eth volum de negòci dera empresa vinculat a activitats amiades a tèrme per compde des administracions publiques supère eth vint-e-cinc per cent deth volum generau dera empresa.
3. Es municipis pòden complir es obligacions de transparéncia e es que deriven deth dret d’accès ara informacion publica, de manèra associada o per miei de formules de cooperacion establides damb es ens locaus supramunicipaus o damb era Administracion dera Generalitat, se per rasons de capacitat o eficàcia non les pòden pas complir dirèctament.
4. Es obligacions de transparéncia establides peth titol II tanben son aplicables as partits politics, as associacions e fondacions vinculades, as organizacions sindicaus e empresariaus e as entitats privades enes supòsits que seguissen:
a) Se perceben subvencions o ajudes publiques de mès de 100.000 euròs annaus.
b) S’aumens eth quaranta per cent des sòns ingrèssi annaus procedís de subvencions o ajudes publiques, tostemp qu’aguesta quantitat sigue de mès de 5.000 euròs.
5. Es contractes deth sector public an d’includir es obligacions des adjudicataris de facilitar informacion establides per aguesta lei, sens perjudici deth compliment des obligacions de transparéncia.
6. Cada subjècte obligat ei responsable dera informacion qu’includís en sòn portau de transparéncia e dera qu’incorpòre ath Portau dera Transparéncia, en compliment de çò qu’establís aguesta lei.
Article 4. Responsables dera aplicacion d’aguesta lei
1. Es responsables deth compliment des deuers e es obligacions establits per aguesta lei son es nauti cargues ath servici dera Generalitat e dera Administracion locau de Catalonha e eth personau ath servici dera Administracion publica, en encastre generau, e tanben es persones que determine aguesta lei damb relacion a encastres especifics.
2. As efèctes d’aguesta lei, an era condicion de nauti cargues:
a) Ath servici dera Generalitat, es qu’establís era lei reguladora deth regim d’incompatibilitats des nauti cargues ath servici dera Generalitat.
b) Ath servici dera Administracion locau, es representants locaus e es titolars des òrgans superiors e directius, d’acòrd damb çò qu’establís era legislacion de regim locau.
c) Ath servici des auti organismes publics a qué hè referéncia er article 3, es titolars o membres des òrgans de govèrn e es cargues directius des nomentadi organismes.
3. Entara rèsta de responsables, era normativa reguladora dera organizacion administrativa a de determinar damb claretat e precision es autoritats e es òrgans responsables deth compliment des deuers e es obligacions establits per aguesta lei. 
TItol II. DeRA transparÉncia
CapItol I. TransparÉncia enA activitat pUblica
Article 5. Disposicions generaus
1. Es subjèctes obligats an d’adoptar es mesures de besonh entà facilitar as persones eth coneishement dera informacion publica. Era informacion subjècta ath regim de transparéncia s’a de hèr publica enes sedences electroniques e es planes web des subjèctes obligats, d’ua manèra clara, estructurada e en format reütilizable.
2. As efèctes de çò qu’establís er apartat 1, es subjèctes obligats an de garantir era transparéncia dera informacion publica per miei d’un sistèma integrau d’informacion e coneishement en format electronic, eth dessenh deth quau s’a de fondamentar en usatge preferent des sistèmes de gestion de documents publics, coma facilitadors de donades e documents autentics, en marc d’interoperabilitat deth sector public.
3. Eth sistèma integrau a qué hè referéncia er apartat 2 a de perméter as persones un accès avient e gratuït ara informacion publica, pr’amor de fomentar-ne eth coneishement e de facilitar era participacion e collaboracion responsabla enes ahèrs publics.
4. Eth sistèma se fondamente en Portau dera Transparéncia, qu’ei er esturment basic e generau de gestion de documents publics entà dar compliment e efectivitat as obligacions de transparéncia establides pera Lei, e enes sedences electroniques o planes web corresponentes. Eth Portau dera Transparéncia a d’includir eth Registre de grops d’interès, regulat peth titol IV, e es canaus de participacion e es procediments participatius en tramit.
5. Eth Portau dera Transparéncia ei organizat e gestionat pera Administracion dera Generalitat, e tanben intègre era informacion des administracions locaus e des administracions e intitats includides en article 3.1.a, b, c, d e e. Es administracions locaus e era rèsta d’administracions e entitats pòden crear es sòns pròpris portaus de transparéncia, er accès ath contengut des quaus s’a de facilitar des deth Portau dera Transparéncia dera Generalitat, d’ua manèra interconnectada e que facilite era integracion. Toti es portaus an de dispausar d’un cercador que permete un accès rapid, avient e comprensible ara informacion e qu’incorpòre mecanismes d’alèrta sus es donades que s’an actualizat.
6. Eth Portau dera Transparéncia e es portaus qu’eventuaument se creen d’acòrd damb çò qu’establís er apartat 5 s’an de configurar coma ua plataforma electronica de publicitat activa en internet, an d’èster facilament identificables e an de contier er enlaç des sedences electroniques des administracions publiques o entitats corresponentes. Tanben an de complir es recomanacions dera Iniciativa d’Accessibilitat Web entà facilitar-i er accès as persones damb discapacitat.
7. Es subjèctes a qué hè referéncia er article 3.1.d e e an de complir es sues obligacions de transparéncia enes tèrmes qu’establís er article 3.2.
Article 6. Obligacions de transparéncia
1. Entà hèr efectiu eth principi de transparéncia, es subjèctes obligats an d’adoptar es actuacions que seguissen:
a) Difóner era informacion publica d’interès generau d’ua manèra veraia e objectiva, entà qu’es persones poguen conéisher era actuacion e eth foncionament dera Administracion publica e exercir eth contraròtle d’aguesta actuacion.
b) Garantir qu’era informacion a qué hè referéncia era letra a se difon de manèra constanta e s’actualize de contunh, damb era indicacion exprèssa dera data en qué s’a actualizat per darrèr còp e, s’ei possible, dera data en qué s’a de tornar a actualizar.
c) Organizar era informacion de manèra que sigue facilament accessibla e comprensibla entàs persones e que’n facilite ua consulta agila e rapida per miei d’esturments de cerca dotadi des caracteristiques tecniques qu’ac garantisquen.
d) Ordenar tematicament era informacion entà que sigue facila e intuïtiva de localizar. Aguesta ordenacion s’a de hèr, minimom, damb critèris tematics e cronologics, en tot seguir eth quadre dera classificacion documentau corporatiu —se se’n dispause— e en tot incorporar-i indèxes o guides de consulta.
e) Facilitar era consulta dera informacion damb usatge de mieis informatics en formats facilament comprensibles e que permeten era interoperabilitat e era reütilizacion.
2. Es obligacions de transparéncia establides per aguesta lei son minimes e generaus, e se comprenen sens perjudici des que pogue establir d’ua manèra mès detalhada e especifica era legislacion aplicabla.
3. Es subjèctes obligats an d’establir procediments basadi en indicadors objectius entà avalorar eth compliment des obligacions de transparéncia. Enes procediments d’avaloracion s’a de garantir era participacion d’expèrts independents e des ciutadans.
Article 7. Limits as obligacions de transparéncia
1. Es limits aplicables as obligacions de transparéncia son es madeishi qu’eth titol III establís entath dret d’accès ara informacion publica, especiaument es relatius ara proteccion de donades de caractèr personau.
2. Eth principi de transparéncia s’a d’interpretar e aplicar en toti es cassi de manèra preferenta. Quinsevolha limitacion ena aplicacion deth principi de transparéncia s’a de fondamentar en un limit o ua excepcion exprèssament establits per ua norma damb rang de lei.
CapItol II. Publicitat activa
Article 8. Informacion subjècta ath regim de transparéncia
1. Era Administracion publica, en aplicacion deth principi de transparéncia, a de hèr publica era informacion relativa a:
a) Era organizacion institucionau e era estructura administrativa.
b) Era gestion economica, compdabla, pressupostària e patrimoniau.
c) Es decisions e es actuacions damb ua relevància juridica especiau.
d) Era plantilha, era relacion de lòcs de trabalh e eth regim retributiu.
e) Es procediments administratius relacionadi damb er exercici des sues competéncies.
f) Es contractes e es convènis.
g) Es convocatòries e er autrejament des subvencions e es ajudes publiques.
h) Es informes e es estudis.
i) Es plans, es programes e es memòries generaus.
j) Era informacion estadistica.
k) Era informacion geografica.
l) Es matèries e es actuacions qu’era sua publicitat s’establisque per norma.
m) Quinsevolha matèria d’interès public, e es informacions que siguen demanades damb mès frequéncia per via der exercici deth dret d’accès ara informacion publica.
2. Era informacion publica relativa as matèries a qué hè referéncia er apartat 1 a de compréner totes es dades e es documents damb er abast e era precision que determinen es articles 9 a 15. Era informacion a d’èster congruenta damb era finalitat de coneishement prevista en cada cas e a d’èster adequada e complèta per çò que hè ath contengut informatiu que determine era Lei.
Article 9. Transparéncia ena organizacion institucionau e era estructura administrativa
1. Era informacion relativa ara organizacion institucionau e era estructura administrativa qu’era Administracion a de hèr publica en aplicacion deth principi de transparéncia a d’includir:
a) Era descripcion dera organizacion dera Administracion e des organismes e ens publics vinculats o depenents, e tanben des societats, es fondacions publiques e es consòrcis des quaus forme part era Administracion, damb era inclusion d’un organigrama actualizat.
b) Era estructura organizativa intèrna dera Administracion e des organismes e entitats a qué hè referéncia era letra a, damb era identificacion des responsables des diuèrsi òrgans e eth sòn perfil e trajectòria professionaus.
c) Es foncions qu’an atribuïdes era Administracion e es organismes e entitats a qué hè referéncia era letra a, damb indicacion der ens, era entitat o er òrgan que les exercís en cada cas.
d) Era relacion de lòcs de trabalh deth personau foncionari, laborau e eventuau, e era plantilha e era relacion de contractes temporaus e d’interinatges non vinculats a cap de lòc de trabalh dera nomentada relacion de lòcs.
e) Es convocatòries e es resultats des procèssi selectius de provision e promocion deth personau.
f) Era relacion de nauti cargues.
g) Es listes qu’eventuaument se creen entà accedir as procèssi de formacion e promocion.
h) Era relacion des lòcs aucupadi per personau adscrit pes adjudicataris de contractes signadi damb era Administracion que, en vertut deth contracte, amie a tèrme ua activitat, un servici o ua òbra damb caractèr permanent en ua dependéncia o un establiment public, e tanben eth regim de dedicacion e eth regim retributiu d’aguest personau e es prètzhèts qu’amie a tèrme.
i) Es convènis, es acòrds e es pactes de naturalesa foncionariau, laborau e sindicau.
j) Eth catalòg des servicis prestadi, es cartes de servicis existenti e era informacion sus es resultats des avaloracions de qualitat e dera incidéncia sociau des politiques publiques.
k) Es acòrds relatius ara creacion, era participacion e eth foncionament des ens publics, es societats e fondacions publiques, es consòrcis e d’autes entitats vinculades ara Administracion publica.
l) Era informacion relativa as canaus de participacion e es procediments participatius en tramit, d’acòrd damb çò qu’establissen aguesta lei e era Lei de consultes populares non refrendàries e d’autes formes de participacion ciutadana, pr’amor de hèr-ne difusion e facilitar era participacion ciutadana.
m) Es resolucions dictades per òrgan competent, en aplicacion dera normativa sus eth regim d’incompatibilitats des nauti cargues, damb era forma e es condicions que se determinen per reglament.
2. Era informacion organizativa a d’includir eth nombre de liberats sindicaus que i a en encastre dera Administracion e es ens que’n depenen, damb era indicacion des sindicats corresponenti, es còsti qu’es liberaments genèren ara Administracion e eth nombre d’ores sindicaus utilizades.
Article 10. Transparéncia enes decisions e actuacions de relevància juridica
1. Era informacion relativa as decisions e actuacions damb relevància juridica qu’era Administracion a de hèr publica en aplicacion deth principi de transparéncia a d’includir:
a) Es normes aprovades pera Administracion publica —des quaus i a d’auer disponibles es versions en format originari e, en cas des normes qu’agen estat modificades, es versions consolidades— e es donades relatives ara avaloracion dera aplicacion des normes.
b) Es directives, es instruccions, es circulars e es responses anonimizades a consultes plantejades qu’agen ua incidéncia especiau sus era interpretacion e era aplicacion des normes.
c) Es procediments normatius en cors d’elaboracion, damb era indicacion der estat de tramitacion en qué se tròben.
d) Es memòries e es documents justificatius dera tramitacion des projèctes o auantprojèctes normatius, es diuèrsi tèxtes des disposicions e era relacion e avaloracion des documents originadi pes procediments d’informacion publica e participacion ciutadana e pera intervencion des grops d’interès, s’ei eth cas.
e) Eth catalòg actualizat de toti es procediments administratius, damb era indicacion des que son disponibles en format electronic, eth sentit deth silènci administratiu e es recorsi que se pòden interposar damb relacion as resolucions que i meten fin.
f) Es actes administratius, es declaracions responsables e es comunicacions prèvies que poguen auer incidéncia sus eth domeni public o era gestion des servicis publics, e aqueri auti en qué ac aconselhen rasons d’interès public especiau.
g) Es actes qu’agen estat objècte d’un procediment de revision en via administrativa.
h) Es resolucions administratives e judiciaus que poguen auer relevància publica e es resolucions judiciaus definitives qu’afècten es persones obligades ath compliment d’aguesta lei, per rason der exercici des foncions e responsabilitats que les atribuís.
i) Es dictamens dera Comission Juridica Assessora e des auti òrgans consultius.
2. En cas des letres c e d der apartat 1, era informacion tanben a d’includir es documents que, d’acòrd damb era normativa aplicabla, an d’èster sosmetudi a un periode d’informacion publica pendent era tramitacion, e tanben eth contengut integre des tèxtes des auantprojèctes de lei e des projèctes de reglament.
3. En cas des letres f, g, h e i der apartat 1, era informacion non a pas d’includir donades o referéncies personaus.
Article 11. Transparéncia ena gestion economica, compdabla, pressupostària e patrimoniau
1. Era informacion relativa ara gestion economica e pressupostària qu’era Administracion a de hèr publica en aplicacion deth principi de transparéncia a d’includir: 
a) Eth pressupòst, damb era descripcion des partides pressupostàries annaus e es donades dera sua execucion —de manèra que se’n pogue conéisher eth grad d’execucion damb caractèr trimesadèr— e dera sua liquidacion, e eth compliment des objectius d’estabilitat pressupostària e sostenibilitat financèra.
b) Es retribucions, indemnizacions e dietes, es activitats e es bens des membres deth Govèrn, des nauti cargues dera Administracion publica e deth personau directiu des ens publics, es societats, es fondacions e es consòrcis, e es indemnizacions qu’an de percéber en deishar d’exercir eth cargue.
c) Es compdes annaus complèts preceptius e es informes d’auditoria de compdes e de fiscalizacion des òrgans de contraròtle extèrn que les agen emetut.
d) Es resolucions dictades per òrgan competent entà instruïr e resòler es expedients relatius as declaracions d’activitats, patrimoniaus e d’interèssi des nauti cargues e ara inscripcion enes registres corresponenti, en aplicacion dera normativa sus incompatibilitats des nauti cargues.
e) Era informacion generau sus es retribucions, indemnizacions e dietes percebudes pes emplegats publics, agropada en foncion des nivèus e es còssi.
f) Eth còst des campanhes de publicitat institucionau, en tot desglossar es diuèrsi concèptes dera campanha e er impòrt contractat a cada miei de comunicacion.
2. Era informacion relativa ara gestion patrimoniau a d’includir:
a) Era informacion sus es donades mès relevantes der inventari generau deth patrimòni per çò que hè as bens immòbles de domeni public e patrimoniaus e as bens mòbles damb un valor especiau.
b) Era informacion economica relativa ara gestion deth patrimòni.
Article 12. Transparéncia en matèria de planificacion e programacion
1. Era Administracion a de hèr publics, en aplicacion deth principi de transparéncia, es plans e es programes annaus e pluriannaus, de caractèr generau o sectoriau, qu’establissen es directrius estrategiques des politiques publiques. Atau madeish, s’an de publicar es auditories intèrnes e extèrnes d’avaloracion dera qualitat des servicis publics.
2. Era informacion a qué hè referéncia er apartat 1 a d’includir, minimom, es actuacions que s’an d’amiar a tèrme, es mieis que s’an d’utilizar entà executar es plans e es programes, es terminis de compliment, era memòria economica e es estudis e informes tecnics justificatius.
3. Era informacion publica a qué hè referéncia er apartat 1 a d’includir es critèris e era metodologia entà avalorar eth compliment des plans e es programes e eth resultat dera avaloracion, un còp executadi.
4. Era Administracion a de hèr publics eth plan territoriau generau, es plans territoriaus parciaus, es plans directors territoriaus, es plans territoriaus sectoriaus, es plans directors urbanistics, es plans d’ordenacion urbanistica municipau, eth plan d’espacis d’interès naturau e es auti plans e programes que s’agen d’elaborar en compliment d’ua norma damb rang de lei e es plans que s’an de publicar damb caractèr obligatòri.
5. Era Administracion a de hèr publiques es modificacions des plans e programes e era informacion economica, geografica e urbanistica, d’elaboracion pròpria o extèrna, qu’age utilizat entà elaborar-les e entà avalorar-ne era execucion.
CapItol III. TransparÉncia ena gestiON administrativa
Article 13. Transparéncia ena contractacion publica
1. Era transparéncia en encastre des contractes subscrits pes subjèctes obligats ei aplicable a toti es contractes, includits es patrimoniaus e es menors. Era informacion publica relativa as contractes a d’includir:
a) Era informacion sus es entitats e es òrgans de contractacion damb era indicacion dera denominacion exacta, eth telefòn e es adreces postaus e electroniques.
b) Era informacion sus es licitacions en tramit, qu’a de compréner minimom eth tipe de contracte, eth sòn objècte, eth contengut economic, es plecs de clausules administratives e es condicions d’execucion.
c) Era informacion sus es contractes programadi.
d) Es contractes subscrits, damb era indicacion der objècte, er impòrt dera licitacion e d’adjudicacion, eth procediment utilizat entà contractar e era identitat der adjudicatari, era durada, eth nombre de licitadors, es critèris d’adjudicacion, eth quadre comparatiu d’ofèrtes e es puntuacions respectives, e tanben es acòrds e informes tecnics deth procès de contractacion. Aguesta informacion a d’èster actualizada e hèr referéncia, minimom, as darrèri cinc ans.
e) Es modificacions contractuaus, es prorrògues des contractes, es licitacions anullades e es resolucions anticipades.
f) Es donades deth registre public de contractes e deth registre oficiau de licitadors e empreses classificades.
g) Es acòrds e critèris interpretatius des òrgans consultius de contractacion.
h) Ua relacion anonimizada des questions e responses mès frequentes enes consultes en matèria de contractacion.
i) Es resolucions des recorsi especiaus, des questions de nullitat e des resolucions judiciaus definitives en matèria de contractacion, e tanben es actes de desistiment, renóncia e resolucion de contractes.
2. Era informacion en matèria de contractacion publica a de constar en un espaci diferenciat deth Portau dera Transparéncia, configurat coma ua plataforma electronica de publicitat especifica en aguest encastre.
3. Era Administracion publica a de dar publicitat d’ua manèra constanta e actualizada as donades estadistiques sus es percentages e eth volum pressupostari des contractes adjudicadi d’acòrd damb cadun des procediments establits pera legislacion de contractes deth sector public. Tanben a de dar publicitat ath volum pressupostari contractat pes diuèrsi adjudicataris enes darrèri cinc ans.
4. Enes contractes de gestion de servicis publics e de concession d’òbres publiques, s’an de hèr publiques es donades que seguissen entà facilitar-ne eth coneishement as usatgèrs:
a) Es condicions e obligacions assumides pes gestors damb relacion ara qualitat, er accès ath servici e es requisits de prestacion deth servici.
b) Es drets e es deuers des usatgèrs.
c) Es facultats d’inspeccion, contraròtle e sancion que pòt exercir era Administracion damb relacion ara prestacion deth servici.
d) Eth procediment entà formular quèishes o reclamacions.
Article 14. Transparéncia enes convènis de collaboracion
1. Era transparéncia en encastre des convènis de collaboracion ei aplicabla a toti es convènis e encargues de gestion subscrits entre es subjèctes obligats e es persones privades e publiques.
2. Era informacion publica relativa as convènis de collaboracion a d’includir, minimom:
a) Era relacion des convènis vigents, damb era indicacion dera data, es parts que les signen, er objècte, es drets e es obligacions de quinsevolha sòrta que genèren e eth periode de vigéncia.
b) Es eventuaus modificacions de quinsevolh des paramètres a qué hè referéncia era letra a, e era data e era forma en qué s’agen produsit.
c) Era informacion relativa ath compliment e era execucion des convènis.
3. Es obligacions de publicitat establides per aguest article s’an de hèr efectives per miei deth Registre de convènis de collaboracion e cooperacion dera Generalitat, que s’a d’integrar en Portau dera Transparéncia.
Article 15. Transparéncia ena activitat subvencionau
1. Era informacion relativa as subvencions e es ajudes publiques qu’es subjèctes obligats an de hèr publica en aplicacion deth principi de transparéncia a d’includir:
a) Ua relacion actualizada des subvencions e d’autes ajudes qu’es subjèctes obligats agen previst de convocar pendent er exercici pressupostari, damb era indicacion der objècte o finalitat e era descripcion des condicions entà estar-ne beneficiari.
b) Es objectius, a efèctes d’utilitat publica o sociau, que preten arténher era subvencion o era ajuda e es efèctes qu’era mesura de foment pòt produsir en mercat, s’ei eth cas.
c) Es subvencions e es ajudes publiques autrejades, damb era indicacion der impòrt, er objècte e es beneficiaris. Aguesta informacion a d’includir es subvencions e es ajudes, a d’èster actualizada e a de hèr referéncia as darrèri cinc ans. Tanben a d’includir es subvencions e es ajudes autrejades sense publicitat e concurréncia s’aguesti requisits s’an exceptuat, enes cassi establits legaument. En cas de subvencions e ajudes publiques autrejades per motius de vulnerabilitat sociau, s’a de preservar era identitat des beneficiaris.
d) Era informacion relativa ath contraròtle financèr des subvencions e es ajudes publiques autrejades.
e) Era justificacion o redicion de compdes per part des beneficiaris dera subvencion o ajuda autrejades.
2. Es bases reguladores dera concession de subvencions e ajudes publiques que se poguen autrejar per un impòrt superior a 10.000 euròs an d’includir era obligacion des beneficiaris, se son persones juridiques, de comunicar as subjèctes obligats era informacion relativa as retribucions des sòns òrgans de direccion o administracion, pr’amor de hèr-les publiques. Enes supòsits legaus en qué non s’aplique pas un procès de concurréncia entà autrejar es subvencions o es ajudes, aguesta obligacion l’a d’includir er acte o eth convèni corresponent.
CapItol IV. ReÜtilizaciON deRa informaciON pUblica
Article 16. Reütilizacion dera informacion
1. Es subjèctes obligats an de facilitar as persones er accès ara informacion publica en format reütilizable, pr’amor de melhorar era transparéncia, generar valor ena societat e promòir era interoperabilitat entre es administracions, laguens es limits establits pera normativa sus reütilizacion dera informacion deth sector public.
2. Era informacion publica pòt èster reütilizada damb quinsevolh objectiu licit, especiaument era reproduccion e divulgacion per quinsevolh miei des donades objècte d’informacion publica e era creacion de productes o servicis d’informacion damb valor ahijut basadi en aguestes donades.
Article 17. Condicions e modalitats entà reütilizar era informacion
1. Era reütilizacion dera informacion publica ei liura e non ei pas subjècta a restriccions, exceptat des supòsits en qué, per via reglamentària, se sosmete ara obtencion d’ua licéncia de reconeishement de creative commons, per rason dera tutèla de d’auti drets o bens juridics, o ara sollicitud prèvia der interessat.
2. Eth Portau dera Transparéncia a d’especificar eth tipe de reütilizacion aplicable ara informacion que conten, e tanben a d’includir un avís legau sus es condicions dera reütilizacion.
3. S’a de garantir qu’en procès de reütilizacion non s’altère pas eth contengut dera informacion reütilizada ne se’n desnaturalize eth sentit, e tanben cau nomentar era hònt des donades e indicar era data dera darrèra actualizacion.
TItol III. DeRa informaciON pUblica
CapItol I. AccÈs aRa informaciON pUblica
Article 18. Dret d’accès ara informacion publica 
1. Es persones an eth dret d’accedir ara informacion publica, a qué hè referéncia er article 2.b, a titol individuau o en nòm e representacion de quinsevolha persona juridica legaument constituïda.
2. Er exercici d’aguest dret non ei pas condicionat ara concurréncia d’un interès personau, non demore subjècte a motivacion e non requerís era invocacion de cap de norma.
3. Eth dret d’accès ara informacion publica se pòt exercir a compdar des setze ans.
Article 19. Informacion publica
1. Eth dret d’accès ara informacion publica includís quinsevolha forma o supòrt en qué aguesta informacion age estat elaborada o en qué se consèrve.
2. Es administracions publiques an d’adoptar es mesures organizatives de besonh entà garantir eth compliment deth dret d’accès ara informacion publica, d’acòrd damb çò qu’establís aguest titol.
[bookmark: _Toc372618647]3. Es administracions publiques, damb era madeisha finalitat a qué hè referéncia er apartat 2, an d’establir un sistèma de gestion de documents, informacion e donades integrat que permete era interoperativitat entre es administracions, era localizacion de quinsevolh document o informacion e era vinculacion automatica de cada document o conjunt de donades ath sòn regim d’accès e publicitat.
CapItol II. LImits E accÈs parciaU aRa informaciON pUblica
Article 20. Principis generaus
1. Eth dret d’accès ara informacion publica se garantís a totes es persones, d’acòrd damb çò qu’establís aguesta lei. Eth dret d’accès ara informacion publica sonque pòt èster denegat o restringit pes causes exprèssament establides pes leis.
2. Es limitacions legaus ath dret d’accès ara informacion publica an d’èster aplicades d’acòrd damb era sua finalitat, tenguent en compde es circonstàncies de cada cas concrèt, s’an d’interpretar tostemp restrictivament en benefici d’aguest dret e non se pòden pas ampliar per analogia.
3. Entà aplicar limits ath dret d’accès ara informacion publica, era Administracion non dispause pas de potestat discrecionau e a d’indicar en cada cas es motius qu’ac justifiquen. Ena motivacion cau explicitar eth limit que s’aplique e rasonar degudament es causes que’n fondamenten era aplicacion.
4. Es limits ath dret d’accès ara informacion publica s’an d’aplicar d’acòrd damb es principis d’egalitat e d’interdiccion dera arbitrarietat.
5. Eth dret d’accès ara informacion publica se garantís d’acòrd damb çò qu’establís aguesta lei, e especificament per miei des esturments qu’establís eth capitol IV d’aguest titol.
Article 21. Limits ath dret d’accès ara informacion publica
1. Eth dret d’accès ara informacion publica pòt èster denegat o restringit s’eth coneishement o era divulgacion dera informacion compòrte un perjudici entà:
a) Era seguretat publica.
b) Era investigacion o era sancion des infraccions penaus, administratives o disciplinàries.
c) Eth secrèt o era confidencialitat enes procediments tramitadi pera Administracion publica, s’eth secrèt o era confidencialitat son establits per ua norma damb rang de lei.
d) Eth principi d’egalitat des parts enes procèssi judiciaus o era tutèla judiciau efectiva.
e) Es drets des menors d’edat.
f) Era intimitat e es auti drets privats legitims.
g) Eth secrèt professionau e es drets de proprietat intellectuau e industriau.
2. Eth dret d’accès ara informacion publica tanben pòt èster denegat o restringit s’era informacion a era condicion de protegida e atau ac establís exprèssament ua norma damb rang de lei. 
3. A era condicion de protegida, en toti es cassi, era informacion relativa as menors d’edat qu’eth sòn coneishement o divulgacion pòt condicionar eth liure desvolopament dera sua personalitat en futur. Er accès ara informacion pòt èster denegat en aguest supòsit, excèptat que se’n pogue garantir eth caractèr anonim, e sens perjudici de çò qu’establissen es articles que seguissen.
Article 22. Proporcionalitat e temporalitat
1. Es limits aplicadi ath dret d’accès ara informacion publica an d’èster proporcionaus ar objècte e era finalitat de proteccion. Era aplicacion d’aguesti limits a d’atier es circonstàncies de cada cas concrèt, especiaument era concurréncia d’un interès public o privat superior que justifique er accès ara informacion.
2. Es limits deth dret d’accès ara informacion publica son temporaus s’atau ac establís era lei que les regule, e se mantien en tot perduren es rasons que’n justifiquen era aplicacion.
Article 23. Donades personaus especiaument protegides
Es sollicituds d’accès ara informacion publica an d’èster denegades s’era informacion que se vò obtier conten donades personaus especiaument protegides, coma es relatives ara ideologia, era afiliacion sindicau, era religion, es credences, er origen raciau, era salut e era vida sexuau, e tanben es relatives ara comission d’infraccions penaus o administratives que non compòrten era amonestacion publica ar infractor, exceptat qu’er afectat i consentisque exprèssament per miei d’un escrit qu’a d’acompanhar era sollicitud.
Article 24. Proteccion de donades personaus
1. S’a de dar accès ara informacion publica se se tracte d’informacion dirèctament relacionada damb era organizacion, eth foncionament o era activitat publica dera Administracion que contengue donades personaus mèrament identificatives exceptat que, excepcionaument, en cas concrèt age de prevàler era proteccion de donades personaus o d’auti drets constitucionaument protegidi.
2. Se se tracte de d’auta informacion que conten donades personaus non pas includides en article 23, se pòt dar accès ara informacion, damb era prèvia ponderacion rasonada der interès public ena divulgacion e es drets des persones afectades. Ent amiar a tèrme aguesta ponderacion s’a de tier en compde, entre d’autes, es circonstàncies que seguissen:
a) Eth temps transcorrut.
b) Era finalitat der accès, especiaument s’a ua finalitat istorica, estadistica o scentifica, e es garanties que s’aufrissen.
c) Eth hèt que se tracte de donades relatives a menors d’edat.
d) Eth hèt que pogue afectar era seguretat des persones.
3. Es sollicituds d’accès ara informacion publica que se referisquen sonque a donades personaus deth sollicitant s’an de resòler d’acòrd damb era regulacion deth dret d’accès qu’establís era legislacion de proteccion de donades de caractèr personau.
Article 25. Accès parciau ara informacion e ara documentacion publiques
1. S’ei aplicable bèth un des limits d’accès ara informacion publica establits pes articles anteriors, era denegacion d’accès sonque efècte era part corresponenta dera documentacion, e s’a d’autorizar er accès restringit ara rèsta des donades.
2. S’era restriccion d’accès o era ocultacion parciau des donades dificulte era comprension dera informacion, er interessat pòt sollicitar audiéncia ara Administracion entà esclarir-ne era interpretacion. Era Administracion pòt aportar es esclariments contextuaus de besonh tostemp que non revèlen era informacion qu’a estat legaument ocultada.
3. En cas d’accès parciau ara informacion publica, era Administracion a de garantir, pes mieis mès adequats, era resèrva dera informacion afectada pes limitacions legaus.
CapItol III. Exercici deth dret d’accÈs aRA informaciON pUblica
Article 26. Requisits des sollicituds d’informacion publica
1. Es sollicituds d’accès ara informacion publica se pòden hèr per quinsevolh miei que permete auer constància de:
a) Era identitat deth sollicitant.
b) Era informacion precisa ara quau se vò auer accès, sense besonh d’indicar cap de document ne expedient concrèts.
c) Era forma o eth format en qué se preferís auer accès ara informacion.
d) Ua adreça de contacte, preferentament electronica, que servisque entàs comunicacions entre eth sollicitant e era Administracion.
2. Eth sollicitant pòt expausar, damb caractèr potestatiu, es motius que justifiquen er exercici deth dret d’accès ara informacion publica. Era abséncia de motivacion en cap de cas non pòt èster ua causa entà denegar era sollicitud.
Article 27. Presentacion des sollicituds
1. Es sollicituds d’accès ara informacion publica se pòden presentar per quinsevolh miei, includits es electronics, tostemp que premeten deishar constància des requisits a qué hè referéncia er article 26.
2. Es sollicituds presentades per mieis electronics s’an de poder tramitar damb er usatge dera signatura electronica, per miei d’un formulari electronic senzilh e facilament accessible qu’eth Portau dera Transparéncia a de méter a disposicion des ciutadans, o per quinsevolh aute miei que s’establisque per reglament.
3. Es sollicituds s’an d’adreçar ara entitat o er òrgan administratiu que dispause dera informacion. S’era sollicitud d’informacion s’adrèce a un òrgan que non l’a pas ara sua disposicion o s’adrèce genericament a ua administracion, ei aplicable çò qu’establís er article 30.
4. Era Administracion a d’establir sistèmes entà integrar era gestion des sollicituds d’informacion en encastre dera sua organizacion intèrna.
5. Un còp presentada era sollicitud, s’a de notificar ath sollicitant era recepcion dera sollicitud en tot indicar eth dia de recepcion, er òrgan responsable de resoler-la, era data maxima entà resòler e era persona responsabla dera tramitacion. 
Article 28. Sollicituds imprecises
1. S’ua sollicitud d’accès ara informacion publica s’a formulat en tèrmes imprecisi o massa generics, era Administracion ac a de comunicar ath sollicitant e demanar-li que concrète era informacion ara quau vò auer accès. Aguest tramit suspen eth termini entà resòler.
2. Era Administracion a de balhar assessorament e assisténcia ath sollicitant entà que pogue concretar era demana a qué hè referéncia er apartat 1.
3. S’eth sollicitant non complís pas eth tramit a qué hè referéncia er apartat 1 laguens deth termini establit, que non pòt pas èster inferior a dètz dies, se considère qu’a desistit deth procediment e s’a d’archivar er expedient, tostemp qu’era Administracion age metut a disposicion des ciutadans es esturments adequats entara cerca dera informacion.
4. Er archivament der expedient de sollicitud d’accès ara informacion publica non excludís pas eth dret de presentar ua naua sollicitud que complisque es requisits establits per aguesta lei.
Article 29. Inadmission de sollicituds
1. Son inadmetudes a tramit es sollicituds d’accès ara informacion publica enes supòsits que seguissen:
a) Se demanen nòtes, brolhons, resums, opinions o quinsevolh document de trabalh intèrn sense relevància o interès public.
b) S’entà obtier era informacion que demanen cau un prètzhèt complèx d’elaboracion o reelaboracion. En aguest cas, se pòt dar era informacion de manèra desglossada, damb era audiéncia prèvia deth sollicitant.
c) S’era informacion que demanen ei en fase d’elaboracion e s’a de hèr publica, d’acòrd damb es obligacions de transparéncia deth titol II, laguens eth termini de tres mesi.
2. Son inadmetudes a tramit es sollicituds d’informacion consistentes en consultes juridiques o demanes d’informes o dictamens, sens perjudici des supòsits de consulta o orientacion establits pera legislacion generau de procediment administratiu e pes leis sectoriaus que se demanen d’acòrd damb era normativa corresponenta.
3. Era inadmission de sollicituds a d’èster motivada e comunicada ath sollicitant.
Article 30. Derivacion des solicituds
1. En supòsit qu’era sollicitud d’accès ara informacion s’adrèce a ua entitat o òrgan administratiu que non dispause pas dera informacion, aguest a de derivar-la ara entitat o er òrgan que’n dispause, se lo coneish, o ara oficina responsabla dera informacion publica que correspongue, en un termini de quinze dies naturaus, e comunicar ath sollicitant a quin òrgan s’a derivat era sollicitud e es donades entà contactar-i.
2. S’era entitat o er òrgan administratiu competent pertanh o depen d’ua administracion disparièra ara que s’a adreçat era sollicitud, se n’a d’informar eth sollicitant, per via electronica s’ei possible, e indicar-li quina ei era Administracion ara quau s’a derivat era sollicitud entà que pogue exercir eth dret d’accès ara informacion publica.
Article 31. Afectacion de drets o interèssi de tercèrs
1. S’era sollicitud d’informacion publica pòt afectar drets o interèssi de tercèrs, d’acòrd damb çò qu’establís aguesta lei, en cas qu’es possibles afectats siguen identificadi o siguen facilament identificables se les a de dar traslat dera sollicitud, e an un termini de dètz dies entà presentar allegacions s’aguestes pòden resultar determinantes deth sentit dera resolucion.
2. Eth tramit d’allegacions a qué hè referéncia er apartat 1 suspen eth termini entà resòler.
3. Eth traslat dera sollicitud a d’indicar es motius dera sollicitud, se s’an expressat, mès non ei pas obligatòri revelar era identitat deth sollicitant.
4. S’a d’informar eth sollicitant deth traslat dera sollicitud a tercèrs e dera suspension deth termini entà dictar resolucion enquia que s’agen recebut es allegacions o age transcorrut eth termini entà presentar-les.
Article 32. Competéncia entà resòler
Era competéncia entà resòler es sollicituds d’accès ara informacion publica correspon:
a) En cas des sollicituds adreçades ara Administracion dera Generalitat, as òrgans superiors jerarquics des servicis o es unitats que dispausen dera informacion, d’acòrd damb çò qu’establissen es normes reguladores dera organizacion administrativa.
b) En cas des sollicituds adreçades ara Administracion locau, as òrgans que determinen es normes organizatives pròpries e, se non n’i a, ath baile o eth president, o er òrgan en qué aguesti delèguen.
c) En cas des sollicituds adreçades a organismes autonòms, entitats de dret public, societats e fondacions publiques, consòrcis e universitats publiques, ath sòn òrgan de direccion e govèrn.
d) En cas des sollicituds adreçades a d’autes institucions e organismes a qué hè referéncia er article 3.1, as sòns òrgans de representacion o direccion.
Article 33. Termini entà resòler
1. Es sollicituds d’accès ara informacion publica s’an de resòler en termini d’un mes, a compdar deth dia seguent ara recepcion dera sollicitud.
2. Eth termini a qué hè referéncia er apartart 1 se pòt prorrogar, s’ac justifiquen eth volum o era complexitat dera informacion requerida, enquia un termini egal ara meitat der iniciau. Era prorròga e es causes que la motiven an d’èster comunicades ar interessat.
3. En termini a qué hè referéncia aguest article s’a de resòler era sollicitud e notificar era resolucion ar interessat.
4. Eth termini a qué hè referéncia aguest article sonque pòt demorar en suspens enes cassi establits exprèssament per aguesta lei e pera legislacion generau sus regim juridic e procediment administratiu.
Article 34. Resolucion
1. Era resolucion s’a de formalizar per escrit e s’a de notificar ath sollicitant e, s’ei eth cas, as tercèrs afectadi qu’agen compareishut en expedient. S’era sollicitud d’informacion s’a hèt per via electronica, era notificacion dera resolucion tanben se pòt hèr per mieis electronics.
2. Era resolucion a d’èster estimatòria dera sollictitud, exceptat que sigue aplicable bèth un des limits establits per aguesta lei. En aguest darrèr cas, a d’estimar parciaument era sollicitud, s’ei possible, o desestimar-la intègrament.
3. S’era resolucion ei estimatòria dera sollicitud e i a auut oposicion de tercèrs, er accès ara informacion sonque se pòt hèr efectiu un còp a transcorrut eth termini entà interposar recors contenciós administratiu sense que s’age formalizat o, en cas que s’age presentat aguest recors, se non s’a acompanhat de peticion de mesures cautelares de suspension o s’a resolut aguest incident en tot mantier era executivitat der acte administratiu.
4. An d’èster motivades es resolucions que seguissen:
a) Es que desestimen totaument o parciaument era sollicitud.
b) Es qu’estimen era sollicitud maugrat era oposicion de tercèrs.
c) Es qu’establissen coma forma d’accès ara informacion un format disparièr ath demanat.
5. Excepcionaument non ei pas obligatòri qu’es resolucions siguen motivades s’era mèra indicacion dera existéncia o non des donades pòt comportar incórrer en bèra ua des limitacions deth dret d’accès ara informacion publica. En aguest cas, era resolucion a de hèr a constar aguesta circonstància.
6. S’er accès ara informacion publica ei denegat coma consequéncia dera aplicacion des limits derivadi dera proteccion des drets de proprietat intellectuau o industriau, era motivacion dera resolucion a d’includir era referéncia ara persona titolara d’aguesti drets, s’ei coneishuda.
7. Era notificacion dera resolucion a d’indicar es vies especifiques de recors e reclamacion establides per aguesta lei. 
8. Se s’estime era sollicitud e non s’a pas produsit oposicion de tercèrs, era resolucion pòt èster substituïda per ua comunicacion pera quau s’indique ar interessat que pòt accedir ara informacion, o ben se li pòden facilitar es donades dirèctament.
Article 35. Silènci administratiu
1. S’era Administracion non resòu pas e notifique laguens eth termini establit, era sollicitud se compren estimada, exceptat qu’ua norma damb rang de lei establisque exprèssament un efècte desestimatòri, totau o parciau, damb relacion a ua determinada informacion.
2. Non se pòt pas aquerir per silènci administratiu eth dret d’accès se concor bèth un des limits establits per aguesta o d’autes leis entà auer accès ara informacion publica.
3. En cas de silènci administratiu estimatòri, era Administracion ei obligada a facilitar er accès ara informacion publica en termini establit per article 36, a compdar deth moment en qué eth sollicitant ac demane.
4. Era denegacion d’accès ara informacion en auer-se produsit silènci administratiu estimatòri pòt dar lòc ara exigéncia de responsabilitat, d’acòrd damb çò qu’establís eth titol VII.
Article 36. Accès ara informacion
1. S’ua sollicitud ei estimada totaument o parciaument, er òrgan competent a de fornir era informacion ar interessat, en format en qué l’age demanada, en termini de trenta dies.
2. Era Administracion pòt fornir era informacion en un format diferent deth sollicitat enes cassi que seguissen:
a) S’i a ua alternativa mès economica, tostemp que non dificulte ath sollicitant er accès as donades.
b) S’era informacion ja a estat difosa o publicada provisionaument en un aute format e s’i pòt accedir facilament. En aguest cas, s’a d’indicar ath sollicitant era hònt d’informacion.
c) Se se considère rasonable utilizar un format disparièr deth demanat, tostemp que se justifique.
d) S’eth format en qué s’a demanat era informacion pòt comportar era pèrta deth supòrt que la conten o lo pòt damnatjar.
e) Se tecnicament non ei pas possible hèr ua còpia en format en qué s’a demanat era informacion.
f) S’eth format en qué s’a demanat era informacion pòt afectar es drets de proprietat intellectuau.
3. Es resolucions estimatòries an d’includir era consideracion qu’era informacion pòt èster fornida en un format disparièr deth demanat, d’acòrd damb çò qu’establís er apartat 2, e indicar es formats alternatius possibles.
Article 37. Gratuïtat e contraprestacions
1. Er accès ara informacion publica ei gratuït s’es donades son consultades en lòc a on se tròben depositades, o ben s’existissen en format electronic, cas en quau an d’èster liurades per corrèu electronic.
2. Era expedicion de còpies e era transposicion a formats disparièrs der originau pòden demorar subjèctes a ua contraprestacion economica, çò que non pòt pas excedir eth còst dera operacion.
CapItol IV. Garanties deTH dret d’accÈs aRa informaciON pUblica
Article 38. Recors administratiu
Es resolucions exprèsses o presumptes dictades d’acòrd damb çò que dispause aguest titol pòden èster objècte de recors potestatiu de reposicion deuant er òrgan que les a dictades.
Article 39. Comission de Garantia deth Dret d’Accès ara Informacion Publica 
1. Es resolucions exprèsses o presumptes en matèria d’accès ara informacion publica e, s’ei eth cas, es que resòlguen eth recors de reposicion pòden èster objècte de reclamacion gratuïta e volentària deuant era Comission de Garantia deth Dret d’Accès ara Informacion Publica, encargada de velhar peth compliment e es garanties deth dret d’accès ara informacion publica que regule aguest titol.
2. Era Comission a de complir es sues foncions damb plea independéncia organica e foncionau, sense sosmission a instruccions jerarquiques de cap de tipe. 
3. Era Comission a d’exercir es sues foncions per miei d’actes e acòrds de caractèr tecnicojuridic, qu’en cap de cas non pòden pas èster motivadi per critèris d’oportunitat o de conveniéncia.
Article 40. Composicion e designacion
1. Era Comission de Garantia deth Dret d’Accès ara Informacion Publica ei integrada per un minim de tres membres e un maxim de cinc, designadi per majoritat de tres cinquaus parts des deputats deth Parlament de Catalonha, entre persones qu’acrediten que complissen es requisits establits per aguest article.
2. Ar efècte de çò qu’establís er apartat 1, abans d’èster designadi es candidats an de comperéisher deuant era comission parlamentària corresponenta pr’amor qu’aguesta les avalore damb relacion as condicions requerides entath cargue.
3. Es membres dera Comission an d’èster juristes especialistes en dret public e tecnics en matèria d’archius o gestion documentau, trigadi entre expèrts de competéncia e prestigi reconeishuts e damb mès de dètz ans d’experiéncia professionau.
4. Es membres dera Comission an d’exercir eth cargue en regim de dedicacion exclusiva e les son aplicables es normes sus incompatibilitats deth personau ath servici des administracions publiques. Es sues retribucions s’an de fixar annaument ena Lei de pressupòsti de Catalonha.
Article 41. Organizacion e foncionament
1. Era Comission de Garantia deth Dret d’Accès ara Informacion Publica a d’èster adscrita ath departament dera Generalitat qu’eth Govèrn determine per decrèt. Eth Govèrn a de dotar era Comission des mieis personaus e materiaus de besonh entar exercici des sues foncions, tostemp en tot respectar-ne era independéncia organica e foncionau.
2. Era organizacion e eth foncionament dera Comission an d’èster establits per reglament. Eth Govèrn a de traméter eth projècte ath Parlament abans d’aprovar-lo per decrèt, d’acòrd damb çò qu’establís er article 149 deth Reglament deth Parlament. Eth Parlament s’a de prononciar sus era propòsta presentada peth Govèrn e, s’ei eth cas, pòt formular recomanacions damb relacion ath tèxte. Es recomanacions relatives ara garantia dera independéncia organica e foncionau dera Comission son vinculantes entath Govèrn.
Article 42. Procediment de reclamacion
1. Es reclamacions a qué hè referéncia er article 39.1 s’an d’interposar en termini d’un mes a compdar dera notificacion dera resolucion, deth moment en qué a acabat eth termini entà resòler en supòsit der article 35.2 o, s’ei eth as, dera desestimacion deth recors de reposicion.
2. Es reclamacions se pòden tramitar per miei d’un procediment de mediacion o d’un procediment ordinari damb resolucion.
3. En cas de reclamacions en qué era denegacion der accès ara informacion publica s’a produsit per motius derivats de drets de tercèrs, s’a de dar traslat dera reclamacion corresponenta as tercèrs entà que poguen participar en procediment.
4. Era Comission de Garantia deth Dret ara Informacion Publica a d’informar es parts afectades sus eth procediment de mediacion. Era Administracion non pòt pas opausar-se ara aplicacion d’aguest procediment s’es autes parts l’accèpten. Eth procediment de mediacion suspen eth termini entà resòler.
5. Er acòrd frut dera mediacion a d’èster aprovat peth reclamant, pera Administracion afectada e, s’ei eth cas, pes tercèrs qu’agen compareishut en procediment. Aguest acòrd met fin ath procediment e en cap de cas non pòt pas èster contrari ar ordenament juridic.
6. Se non s’accèpte era mediacion o non s’artenh un acòrd en termini d’un mes des que s’a acceptat, era reclamacion d’a de tramitar per miei d’un procediment damb resolucion dera Comission, d’acòrd damb es normes reguladores des recorsi administratius.
7. Era Comission, d’ofici o a instància de part, pòt demanar es informes o es donades que considère de besonh pr’amor de facilitar eth procediment de mediacion o entà fondamentar era resolucion.
8. S’era denegacion s’a fondamentat ena proteccion de donades personaus, era Comission n’a de demanar informe ara Autoritat Catalana de Proteccion de Donades, eth quau a d’èster emetut en termini de quinze dies.
9. S’en termini de dus mesi des dera presentacion dera reclamacion non s’a dictat e notificat era resolucion, aguesta se pòt enténer desestimada. Aguest termini pòt èster ampliat pera Comission enquia un maxim de quinze dies mès, en cas que s’age hèt usatge de çò qu’establissen es apartats 7 e 8, era quau causa a d’èster notificada a totes es parts abans qu’acabe eth termini entà resòler.
10. Es resolucions dera Comission meten fin ara via administrativa e se pòden impugnar deuant era jurisdiccion contenciosa administrativa.
Article 43. Execucion des acòrds de mediacion e des resolucions
1. Se s’artenh un acòrd en procediment de mediacion, aguest a d’establir eth termini de compliment e, s’ei eth cas, es condicions en qué s’a de hèr efectiu er accès ara informacion publica.
2. S’era Administracion non complís pas er acòrd a qué hè referéncia er apartat 1 en termini establit, er interessat ac pòt comunicar ara Comission de Garantia deth Dret d’Accès ara Informacion Publica entà que aguesta ne requerisque eth compliment.
3. Era desatencion deth requeriment a qué hè referéncia er apartat 2 pòt dar lòc ara exigéncia de responsabilitat, d’acòrd damb çò qu’establís eth titol VII.
4. Es disposicions establides pes apartats anteriors tanben son aplicables as resolucions dictades pera Comission que reconeguen eth dret d’accès ara informacion publica.
5. Era Administracion a de comunicar ara Comission es actuacions hètes entà executar es acòrds de mediacion e entà dar compliment as resolucions dictades pera Comission.
Article 44. Publicitat des resolucions e memòria dera Comission
1. Es resolucions dera Comission de Garantia deth Dret d’Accès ara Informacion Publica s’an de publicar en portau dera Comission, damb era dissociacion prèvia des donades personaus, e s’an de senhalar es resolucions qu’establissen critèris generaus entara resolucion de futures sollicituds.
2. Era Comission de Garantia deth Dret d’Accès ara Informacion Publica a d’elaborar ua memòria annau des sues activitats, qu’a d’èster presentada ath Parlament e ar organisme avalorador a qué hè referéncia eth titol VIII.
TITOL IV. DeTH Registre de grOps d’interès
Article 45. Creacion deth registre
1. Era Administracion dera Generalitat, es ens locaus e es organismes publics a qué hè referéncia er article 3.1.b e c an de crear un registre de grops d’interès.
2. Eth registre a coma finalitat era inscripcion e eth contraròtle des persones e es organizacions que trabalhen per compde pròpri e participen ena elaboracion e era aplicacion des politiques publiques en defensa d’interèssi pròpris, de tercères persones o d’organizacions.
3. Ei responsabilitat de cada ens obligat era incorporacion ath sòn registre des donades que s’i an d’includir d’acòrd damb aguesta lei, sens perjudici qu’era Administracion dera Generalitat ne hèsque ua gestion centralizada.
Article 46. Principis generaus
1. Eth Registre de grops d’interès a d’èster public, e es donades que contengue an d’èster disponibles per miei deth regim de transparéncia establit per aguesta lei.
2. Er establiment e eth foncionament deth Registre an de respectar es principis de proporcionalitat, egalitat e non-discriminacion.
3. Era creacion deth Registre non pòt pas empedir ne restringir er exercici des drets que legaument corresponen as autoritats o as cargues publics o as que son inerents ath mandat parlamentari o des cargues elèctes.
Article 47. Persones e activitats includides en registre
1. S’an d’inscríuer en registre de grops d’interès:
a) Es persones e es organizacions que, independentament dera sua forma o estatut juridic, en interès pròpri, de d’autes persones e d’organizacions amien a tèrme activitats susceptibles d’influïr ena elaboracion de leis, normes damb rang de lei o disposicions generaus o ena elaboracion e era aplicacion des politiques publiques.
b) Es plataformes, hilats o d’autes formes d’activitat collectiva que, tot e non auer personalitat juridica, constituïssen de facto ua hònt d’influéncia organizada e amien a tèrme activitats includides en encastre d’aplicacion deth Registre.
2. Er encastre d’aplicacion deth Registre includís totes es activitats amiades a tèrme damb era finalitat d’influïr dirèctament o indirèctament enes procèssi d’elaboracion o aplicacion des politiques e era presa de decisions, damb indenpendéncia deth canau o miei utilizat, en tot includir-i es contactes damb autoritats e cargues publics, deputats, foncionaris e personau ath servici des institucions, e tanben es contribucions e era participacion volentàries en consultes oficiaus sus propòstes legislatives, normatives, actes juridics o d’autes consultes.
Article 48. Persones e activitats excludides deth Registre
Demoren excludides deth Registre de grops d’interès es activitats relatives ara prestacion d’assessorament juridic o professionau vinculades dirèctament a deféner es interèssi afectadi per procediments administratius, es adreçades a informar un client sus ua situacion juridica generau, es activitats de conciliacion o mediacion amiades a tèrme en marc dera lei, o es activitats d’assessorament amiades a tèrme damb finalitats informatives entar exercici de drets o iniciatives establits per ordenament juridic.
Article 49. Contengut deth Registre
1. Eth Registre de grops d’interès a d’includir:
a) Ua relacion, ordenada per categories, de persones e organizacions qu’actuen damb era finalitat d’influïr ena elaboracion e era aplicacion des politiques publiques, e era sedença dera sua organizacion.
b) Era informacion qu’an de fornir es persones o organizacions a qué hè referéncia era letra a, especiaument damb relacion as activitats qu’amien a tèrme, ath sòn encastre d’interès e ath sòn finançament.
c) Un còdi de conducta comun.
d) Eth sistèma de contraròtle e fiscalizacion, qu’a d’establir es mecanismes de denóncia aplicables en cas d’incompliment de çò qu’establís aguesta lei o deth còdi de conducta a qué hè referéncia era letra c.
2. Eth Registre a de dar publicitat des actuacions des grops d’interès, especiaument des reünions e audiéncies auudes damb autoritats, cargues publics, membres elèctes o deputats, e des comunicacions, es informes e d’autes contribucions damb relacion as matèries tractades.
Article 50. Obligacions des declarants
1. Era inscripcion en Registre de grops d’interès compòrte es obligacions que seguissen:
a) Acceptar qu’era informacion proporcionada se hèsque publica.
b) Garantir qu’era informacion proporcionada ei complèta, corrècta e fidedigna.
c) Complir eth còdi de conducta.
d) Acceptar era aplicacion deth regim de contraròtle e fiscalizacion e es mesures corresponentes, en cas d’incompliment deth còdi de conducta o de çò qu’establís aguesta lei.
2. Es declarants an d’informar es institucions des activitats qu’amien a tèrme, des clients, persones o organizacions entàs quaus trabalhen e des quantitats economiques que receben, s’ei eth cas, e es despenes relacionades damb era sua activitat coma grop d’interès.
Article 51. Contengut minim deth còdi de conducta
Eth còdi de conducta a qué hè referéncia er article 49.1.c a d’includir, minimom:
a) Eth nòm e es donades deth declarant que lo soscritz.
b) Era entitat o era organizacion que represente o pera quau trabalhe eth declarant, e es interèssi, objectius o finalitats que cerquen es sòns clients.
c) Eth compromís deth declarant de non obtier ne sajar d’obtier era informacion o influïr ena presa de decisions de manèra desaunèsta.
d) Eth compromís deth declarant de balhar informacion actualizada e non enganhosa en moment dera inscripcion en Registre e de mantier-la actualizada posteriorament.
e) Eth compromís de non incitar, per cap de miei, autoritats, cargues publics, deputats o foncionaris a infringir era lei o es règles de comportament establides peth còdi de conducta.
f) Eth compromís d’acceptar e complir es mesures adoptades en cas d’incompliment des obligacions establides per aguesta lei o peth còdi de conducta.
Article 52. Mesures aplicables en cas d’incompliment
1. Er incompliment des obligacions establides per aguesta lei o peth còdi de conducta pòt dar lòc ara suspension temporau dera inscripcion en Registre de grops d’interès o, s’er incompliment ei grèu, ara cancellacion dera inscripcion.
2. Era suspension e era cancellacion dera inscripcion en Registre compòrten era denegacion d’accès as oficines e es servicis des institucions e es organismes publics des persones afectades e, s’ei eth cas, des organizacions as quaus pertanhen e era publicacion dera sancion en Registre.
3. Quinsevolha persona ei legitimada entà presentar ua denóncia fondamentada en hèts materiaus, se sospite qu’es persones o es organizacions comprenudes en aguest titol incomplissen es obligacions establides pera Lei o peth còdi de conducta.
4. Eth procediment de tramitacion des denóncies e d’investigacion a d’èster amiat a tèrme pes responsables deth Registre e a de garantir era audiéncia der afectat.
Article 53. Desplegament normatiu d’aguest titol
Era classificacion des persones e es organizacions que s’an d’inscríuer en Registre de grops d’interès, era informacion requerida as declarants, eth contengut detalhat deth còdi de conducta e eth procediment d’investigacion e tramitacion des denóncies a d’èster regulat per reglament.
TITOL V. DeTH bon govÈrn
CapItol I. CÒdi de conducta des NAUTI cARGUES
Article 54. Encastre d’aplicacion
1. Es disposicions d’aguest capitol son aplicables as nauti cargues dera Administracion dera Generalitat, dera Administracion locau e des auti organismes e institucions publiques includits en article 3.1.
2. As efèctes d’aguest titol, an era consideracion de nauti cargues es persones que determine er article 4.2.
Article 55. Principis d’actuacion 
1. Es nauti cargues an d’actuar d’acòrd damb es principis etics e es règles de conducta que seguissen:
a) Eth respècte dera Constitucion, er Estatut d’autonomia e eth principi de legalitat.
b) Eth respècte e era proteccion des drets fondamentaus e es libertats publiques e des drets estatutaris.
c) Era transparéncia des activitats oficiaus, des actes e decisions relacionadi damb era gestion des ahèrs publics qu’an encomanadi e dera sua agenda oficiau, as efèctes de publicitat deth Registre de grops d’interès, establit peth titol IV.
d) Era imparcialitat ena presa de decisions, damb garantia des condicions de besonh entà ua actuacion independenta e non condicionada per conflictes d’interèssi.
e) Era egalitat de tracte de totes es persones, en tot esvitar quinsevolha sòrta de discriminacion e arbitrarietat ena presa de decisions.
f) Er ajustament dera gestion e era aplicacion des recorsi publics ara legalitat pressupostària e as finalitats entàs quaus s’an concebut.
g) Era redicion de compdes e era responsabilitat pes actuacions pròpries e des òrgans que dirigissen.
h) Er exercici deth cargue damb dedicacion absoluta, d’acòrd damb çò qu’establís era legislacion sus incompatibilitats.
i) Er exercici deth cargue en benefici exclusiu des interèssi publics, sense amiar a tèrme cap d’activitat que pogue entrar-i en conflicte.
j) Era utilizacion dera informacion a qué an accès per rason deth cargue en benefici der interès public, sense obtier cap d’auantatge pròpri ne alien.
k) Eth compromís generau e dirècte pera qualitat des servicis jos era sua responsabilitat e eth compliment des drets des usatgèrs.
l) Era bona fe.
m) Era exclusion de quinsevolh obsèqui de valor, favor o servici que se les pogue aufrir per rason deth cargue o que pogue comprométer era execucion des sues foncions.
n) Eth deuer d’abstier-se d’intervier enes ahèrs dera sua competéncia quan concorgue bèth un des supòsits d’abstencion qu’estblís era Lei.
o) Mantier era deguda resèrva respècte des hèts o informacions coneishudi per rason der exercici des sues competéncies.
2. Es administracions e es organismes comprenudi en encastre d’aplicacion d’aguesta lei an d’includir, enes plecs de clausules contractuaus e enes bases de convocatòria de subvencions o ajudes, es principis etics e es règles de conducta as quaus an d’adequar era activitat es contractistes e es persones beneficiàries, e an de determinar es efèctes d’un eventuau incompliment d’aguesti principis.
3. Eth Govèrn, es ens locaus e es auti organismes e institucions publiques includits en article 3.1 an d’elaborar un còdi de conducta des sòns nauti cargues que concrète e desvolope es principis d’actuacion a qué hè referéncia er apartat 1, n’establisque d’auti d’addicionaus, s’ei eth cas, e determine es consequéncies d’incomplir-les, sens perjudici deth regim sancionador establit per aguesta lei.
Article 56. Incompatibilitats e declaracions
1. Es nauti cargues son subjèctes ath regim d’incompatibilitats e as obligacions de declaracion d’activitats, de bens patrimoniaus e d’interèssi establits pera legislacion especifica.
2. Eth Registre de declaracions d’activitats ei public. Er accès as registres des declaracions des bens patrimoniaus e d’interèssi se regís pera sua normativa especifica, sens perjudici dera quau s’a de hèr publica ua declaracion qu’indique era situacion patrimoniau des nauti cargues, que non n’a d’includir es donades de localizacion ne es que siguen de besonh entà sauvaguardar era privacitat e era seguretat des titolars.
Article 57. Publicitat des condicions d’accès 
1. Era Administracion, es institucions publiques e es organismes includits en article 3.1 an de dar a conéisher es critèris d’acòrd damb es quaus se designe ua persona entà qu’aucupe un naut cargue. Ad aguest efècte, an de hèr public eth curriculum damb es mèrits professionaus e tecnics dera persona nomenada.
2. Es nomenaments de nauti cargues s’an de hèr en tot atier a critèris de competéncia professionau, entre persones damb qualificacion e experiéncia en lòcs de responsabilitat ena gestion publica o privada.
CapItol II. Dret a una bona AdministraciON E a uns servICIS pUblics de qualitat
Article 58. Principis generaus
Es persones an dret a ua bona Administracion, e ar accès e er usatge d’uns servicis publics de qualitat reconeishudi, damb caractèr generau, pera legislacion de regim juridic e procediment des administracions publiques de Catalonha e, especificament, pes leis reguladores des diuèrses activitats publiques.
Article 59. Cartes de servici
1. Era Administracion publica a de garantir qu’es servicis dera sua competéncia se prèsten en ues condicions minimes e rasonables de qualitat, e a d’includir cartes de servici en marc regulador des servicis publics basics, es quaus an d’establir, minimom:
a) Era organizacion e era forma de gestion deth servici.
b) Era identificacion des responsables dera gestion.
c) Es estandards minims de qualitat deth servici desglossadi, s’ei eth cas, per categories de prestacions, e es indicadors e es esturments entà avalorar-ne era aplicacion.
d) Es condicions d’accès.
e) Es drets e deuers des usatgèrs.
f) Eth regim economic aplicable, damb indicacion des taxes e es prètzi publics que siguen aplicables, s’ei eth cas.
g) Es vies de reclamacion utilizables.
h) Es vies utilizables entà qu’es usatgèrs poguen obtier informacion e orientacion damb relacion ath servici public.
2. Es cartes de servici an naturalesa reglamentària. Eth contengut des cartes de servici ei vinculant pera Administracion e es usatgèrs, e pòt èster invocat en via de recors o reclamacion.
3. En encastre dera Administracion dera Generalitat, es cartes de servicis an d’èster aprovades per decrèt deth Govèrn o per orde deth titolar deth departament corresponent. Es conselhs comarcaus, es municipis de grana poblacion e es conselhs de vegueria an d’aprovar es cartes des servicis de competéncia municipau que gestionen, d’acòrd damb çò que determine era legislacion de regim locau.
Article 60. Avaloracion permanenta des servicis publics
1. Es usatgèrs an eth dret d’èster consultadi periodicament e de manèra regulara sus eth sòn grad de satisfaccion per çò que hè as servicis publics e es activitats gestionades pera Administracion publica.
2. Era Administracion responsabla deth servici objècte de consulta a d’establir es indicadors d’acòrd damb es quaus s’an d’elaborar es enquèstes e era periodicitat des consultes.
3. Es consultes a qué hè referéncia aguest article s’an de hèr preferentament as usatgèrs deth servici, sens perjudici que poguen auer abast generau en cas des servicis basics, en tot garantir tostemp er anonimat des participants.
4. Er esturment que s’a d’utilizar dmb caractèr generau entà hèr era enquèsta a qué hè referéncia aguest article e entà recéber es opinions des usatgèrs ei eth Portau dera Transparéncia. Ad aguest efècte, eth Portau a de contier un espaci especific, deth quau s’a de hèr publicitat en generau e, especificament, enes centres e espacis a on se prèste eth servici. Eth Portau dera Transparéncia a de publicar eth resultat des enquèstes.
Article 61. Dret de formular propòstes e suggeriments
1. Es ciutadans an eth dret de hèr propòstes d’actuacion o melhora e suggeriments damb relacion ath foncionament des servcicis publics.
2. Es propòstes e es suggeriments se pòden formular per miei deth Portau dera Transparéncia, damb eth corresponent mecanisme d’interaccion vinculat ath catalòg des servicis publics a qué hè referéncia er article 9.1.j, o per quinsevolh aute miei qu’escuelhen es ciutadans.
3. Era Administracion publica a de dar a conéisher de manèra anonimizada es propòstes e es suggeriments recebudi, e a de reconéisher e hèr publiques es iniciatives ciutadanes qu’era sua aplicacion compòrte ua melhora substanciau des servicis publics.
CapItol III. MELHORA DERA QUALITAT NORMATIVA
Article 62. Principis generaus 
1. Era Administracion publica a d’exercir era iniciativa normativa de manèra qu’er encastre normatiu resultant sigue previsible, tan estable coma sigue possible e de bon conéisher e compréner entàs ciutadans e es agents sociaus.
2. Era iniciativa normativa sonque s’a de promòir s’i a ua causa d’interès generau qu’ac justifique.
3. Es iniciatives normatives s’an de referir a finalitats o sectors materiaus omogènis, e an d’èster clares e coerentes damb era rèsta der ordenament juridic.
4. Es iniciatives normatives an de dar prioritat as mesures mens restrictives entàs drets des persones, tostemp que permeten obtier eth madeish resultat entar interès generau.
5. Es principis reguladi per aguest article son aplicables ar exercici dera potestat reglamentària, as normes damb rang de lei aprovades peth Govèrn e ara elaboracion de projèctes de lei.
Article 63. Simplificacion e consolidacion normativa
1. Era Administracion publica a d’exercir era iniciativa legistaliva de manèra qu’era aprobacion d’ua naua norma compòrte, coma règla generau, ua simplificacion der ordenament juridic vigent.
2. Era Administracion, pr’amor de facilitar eth coneishement deth dret vigent, a d’elaborar tèxtes consolidats des normes quan s’agen modificat. Es tèxtes consolidats an valor informatiu e an d’indicar clarament era sua naturalesa e quines normes consoliden.
Article 64. Melhora dera regulacion 
1. Era Administracion publica, entara elaboracion des memòries d’avaloracion e impacte que pòden produsir es normes, a d’utilizar es esturments d’analisi mès adequadi entà avalorar es efèctes dera naua regulacion e esvitar que se genèren obligacions o despenes innecessàries e desproporcionades respècte des objectius d’interès generau que se preten arténher.
2. Era Administracion publica a de desvolopar mecanismes entà avalorar era aplicacion des normes, pr’amor de verificar-ne eth grad de compliment, eth besonh e era actualitat e, s’ei eth cas, era conveniéncia de modificar-les per rason de naui besonhs economics o sociaus susvengudi.
3. S’a de garantir era participacion des ciutadans ena elaboracion des memòries d’avaloracion e impacte, e tanben en procès entà avalorar era aplicacion des normes.
4. Era Administracion publica pòt promòir pròves pilòt prèvies ara aprobacion des naues mesures reguladores entà verificar-ne era idoneïtat. Aguestes pròves pilòt s’an d’aplicar per miei de convènis soscrits damb es entitats representatives des sectors afectadi, damb es efèctes e es condicions que determine eth convèni.
TItol VI. DeTH govÈrn DUBÈRT
CapItol I. Principis generaUs
Article 65. Principis e impuls deth govèrn dubèrt
1. Eth govèrn dubèrt se fondamente enes principis que seguissen:
a) Eth dialòg permanent entre era Administracion publica e es ciutadans.
b) Era presa de decisions publiques tenguent en compde es besonhs e es preferéncies manifestades pes ciutadans.
c) Era participacion e era collaboracion ciutadana ena definicion des politiques publiques mès relevantes, de caractèr generau e sectoriau.
d) Era transparéncia e era informacion publica coma marc de referéncia entà hèr possibla era efectivitat deth govèrn dubèrt.
e) Era melhora continuada dera qualitat des servicis.
f) Era avaloracion permanenta dera gestion administrativa e des procèssi de participacion, per miei d’indicadors objectius en establiment des quaus cau garantir era participacion d’expèrts independents e des ciutadans.
g) Era redicion de compdes e era presa en carga de responsabilitat deuant es ciutadans derivada des decisions adoptades.
2. Era Administracion publica a d’impulsar eth govèrn dubèrt per miei de mecanismes e esturments que permeten era interrelacion damb es ciutadans, preferentament damb er usatge de mieis electronics e es tecnologies dera informacion e era comunicacion.
Article 66. Mesures de foment deth govèrn dubèrt
1. Es ciutadans pòden intervier, de manèra individuau o collectiva, per miei d’entitats de caractèr representatiu, ena definicion e era aplicacion des politiques publiques.
2. Era Administracion publica a de fomentar era participacion e era collaboracion ciutadanes ena presa de decisions publiques e en seguiment e era avaloracion dera aplicacion d’aguestes decisions.
3. Es esturments e es formes de participacion e collaboracion ciutadanes s’an de dar a conéisher per miei deth Portau dera Transparéncia e dera rèsta de canaus de difusion entà permeter-ne un coneishement tan generalizat coma sigiue possible.
4. Es esturments de participacion e collaboracion s’an d’adreçar ath conjunt dera ciutadania, e era Administracion a de méter ara sua disposicion es utisi de formacion pertinents entà que’n pogue dominar er usatge. Tanben se pòden destinar as sectors dera ciutadania e d’entitats dirèctament afectadi pes politiques publiques.
Article 67. Garanties entara efectivitat deth govèrn dubèrt
1. Eth Govèrn dubèrt permet as ciutadans e as entitats, damb caractèr generau, hèr a arribar ara Administracion publica propòstes, suggeriments e opinions sus quinsevolh ahèr en qué aguesta sigue competenta. Era Administracion a era obligacion de dar-les-ne ua responsa motivada.
2. Era Administracion publica a d’establir procediments de participacion e collaboracion ciutadana ena elaboracion de plans e programes de caractèr generau e ena definicion des politiques publiques mès relevantes.
3. Enes supòsits a qué hè referéncia er apartat 2, era Administracion a de complir es obligacions que seguissen:
a) Dar informacion, damb auança sufisenta, sus es propòstes sosmetudes ara consideracion des ciutadans.
b) Fornir d’ua manèra adequada, sistematica e comprensibla era informacion relativa as propòstes que sigue de besonh pr’amor de poder-les avalorar adequadament.
c) Avalorar eth resultat deth procès participatiu en moment dera presa de decision.
d) Informar es ciutadans qu’an participat en procès sus es decisions adoptades e es motius que les justifiquen.
4. Demoren excludides der encastre d’aplicacion des apartats 2 e 3 es actuacions que seguissen:
a) Es que se tramiten o s’apròven damb caractèr d’urgéncia.
b) Es qu’an coma unic objectiu era seguretat publica.
c) Es que pòden dar lòc ara aplicacion des limits d’accès ara informacion publica establits per aguesta lei.
Article 68. Esturments de participacion e collaboracion ciutadanes 
Es procediments de participacion e collaboracion ciutadanes son es establits, damb caractèr generau, pera legislacion de regim juridic e procediment administratiu, pera legislacion de regim locau e pera normativa sus participacion ciutadana, sens perjudici des que se poguen establir per lei, damb caractèr especific, damb relacion a ua determinada actuacion o decision politica.
CapItol II. ParticipaciON ciutadana enA elaboraciON de disposicions generaUs
Article 69. Participacion ciutadana ena elaboracion des normes
1. Es persones an eth dret de participar, per miei dera presentacion de propòstes e suggeriments, enes iniciatives normatives que promò era Administracion publica. Aguest dret se pòt exercir damb relacion as iniciatives normatives en qué, pera importància qu’an o pera matèria que regulen, era Administracion publica considère pertinent daurir aguest procès participatiu des der inici dera tramitacion deth procediment administratiu.
2. Es òrgans encargadi de tramitar eth procediment administratiu, entà facilitar era participacion ciutadana an de publicar en Portau dera Transparéncia era iniciacion dera tramitacion, era version iniciau deth projècte normatiu e era documentacion complementària que l’acompanhe, e an de dar-i informacion sus er estat dera tramitacion. Tostemp que sigue possible s’a d’incentivar era participacion ciutadana per miei dera comunicacion as entitats representatives des collectius dirèctament afectadi pera iniciativa.
3. Es persones pòden traméter es sues propòstes e suggeriments damb relacion as iniciatives normatives que correspongue abans deth tramit d’audiéncia e informacion publica. Eth solet hèt de participar en ua iniciativa normativa non atribuís pas as ciutadans era condicion d’interessats, mès era Administracion a de hèr ua avaloracion generau des contribucions, que s’a de publicar en Portau dera Transparéncia.
4. Çò qu’establís aguest article se compren sens perjudici des tramits d’audiéncia e d’informacion publica determinadi pera legislacion de regim juridic e de procediment administratiu e era legislacion de regim locau.
Article 70. Dret de prepausar iniciatives normatives
1. Es persones legitimades entà promòir era iniciativa legislativa populara an eth dret de presentar ara Administracion publica propòstes d’iniciativa normativa de caractèr reglamentari.
2. Es propòstes s’an de referir intègrament a competéncies dera Administracion publica ara quau s’adrècen, e non pòden pas correspóner a matèries excludides pera lei reguladora dera iniciativa legislativa populara.
3. Es propòstes an de complir es requisits que s’establisquen per reglament e auer eth supòrt de, minimom, quinze mil signatures entàs iniciatives que se presenten deuant era Administracion dera Generalitat. Es que se presenten deuant era Administracion locau se regissen pera sua legislacion especifica.
4. Er òrgan competent entà iniciar eth procediment administratiu a d’avalorar era propòsta per çò que hè ath besonh dera norma, es còsti que comportarie, era oportunitat dera regulacion entar interès public e es efèctes que produsirie sus eth sector e es interèssi concernits, e a d’adoptar ua decision en termini de tres mesi. s’en aguest termini non s’adòpte e se notifique era resolucion, era propòsta s’a d’enténer desestimada per silènci administratiu.
5. Era resolucion a d’exposar es motius pes quaus era propòsta ei acceptada o rehusada, e a d’èster comunicada as prepausants.
6. Era decision sus era propòsta sonque pòt èster objècte de recors fondamentat ena vulneracion des elements reglats aplicables ar exercici deth dret, mès non pas per çò que hè ara oportunitat dera decision d’iniciar o non era tramitacion dera iniciativa.
TItol VII. SistÈma de garanties
CaPItol I. RecORSI E reclamacions
Article 71. Recorsi
1. Contra es actes dera Administracion publica que vulnèren es drets reconeishudi per aguesta lei se pòden interposar es recorsi administratius establits pera legistacion de Catalonha sus regim juridic e procediment administratiu e pera legislacion locau aplicabla as ens locaus.
2. Tanben se pòden interposar recorsi contra es omissions imputables ara Administracion publica que compòrten er incompliment des obligacions establides per aguesta lei. Ar efècte de recors, era omission s’impute ar òrgan responsable deth compliment dera obligacion.
3. Es recorsi d’alçada, en cas d’actes o omissions imputables a òrgans que, pera sua naturasesa, non meten pas fin ara via administrativa, s’an d’interposar deuant eth titolar deth departament competent en matèria d’Administracion publica.
4. Contra es actes que meten fin ara via administrativa o que resòlen es recorsi administratius se pòt interposar un recors contenciós administratiu, d’acòrd damb çò qu’establís era legislacion reguladora dera juristiccion contenciosa administrativa.
Article 72. Reclamacions damb relacion ath dret d’accès ara informacion publica
1. Es resolucions exprèsses o presumptes dictades damb relacion ath dret d’accès ara informacion publica pòden èster objècte de reclamacion, enes tèrmes qu’establís eth capitol IV deth titol III.
2. Es actes dictats pera Comission de Garantia deth Dret d’Accès ara Informacion Publica son impugnables en via contenciosa administrativa.
Article 73. Reclamacions contra actuacions o omissions d’entitats de dret public, societats e fondacions publiques e consòrcis
1. Contra es actes e es omissions des entitats e organismes de dret public, es societats e fondacions publiques e es consòrcis a qué hè referéncia er article 3.1.b realizadi en exercici de foncions publiques o sosmetudi a tutèla administrativa, se pòt formular ua reclamacion dirèctament deuant er òrgan competent jos era autoritat deth quau s’exercís era activitat.
2. Era reclamacion s’a de resòler e notificar en termini de tres mesi, e era resolucion agòte era via administrativa.
3. En cas d’actes o omissions qu’afècten ath dret d’accès ara informacion publica, s’a d’aplicar çò qu’establís eth capitol IV deth titol III.
Article 74. Reclamacions contra actuacions o omissions de d’auti organismes publics
1. Contra es actes e es omissions des institucions e organismes includits en article 3.1.b e c, exceptat des que hè referéncia er article 73, se pòden interposar es recorsi o es reclamacions que determinen es sues normes reguladores respectives.
2. S’era normativa a qué hè referéncia er apartat 1 non ac determine, se pòt formular ua reclamacion deuant er òrgan superior responsable dera institucion o er organisme e, un còp agotada aguesta via, un recors contenciós administratiu d’acòrd damb çò qu’estabís era lei reguladora dera jurisdiccion contenciosa administrativa. Eth termini entà formular era reclamacion iniciau e entà resoler-la ei eth qu’establís era legislacion de regim juridic e de procediment administratiu entath recors d’alçada.
3. En cas d’actes o omissions qu’afècten eth dret d’accès ara informacion publica, se pòt aplicar eth sistèma de garanties establit peth capitol IV deth titol III s’es institucions e es organismes a qué hè referéncia aguest article e era Comission de Garantia deth Dret d’Accès ara Informacion Publica ac establissen per convèni.
Article 75. Actuacion deth Sindic de Grèuges, dera Sindicatura de Compdes e dera Oficina Antifrau de Catalonha
1. Eth Sindic de Grèuges, era Sindicatura de Compdes e era Oficina Antifrau de Catalonha an de velhar peth compliment des obligacions e es drets establits per aguesta lei, d’acòrd damb es foncions qu’an atribuïdes.
2. Sens perjudici des recorsi e es reclamacions que se poguen interposar contra es actes exprèssi o presumptes qu’empedisquen o limiten, totaument o parciaument, es drets reconeishudi per aguesta lei o es omissions produsides derivades d’obligacions establides pera Administracion publica, es persones afectades pòden adreçar ua quèisha ath Sindic de Grèuges o adreçar-se ara Oficina Antifrau de Catalonha, d’acòrd damb çò que determinen es leis reguladores d’aguestes institucions.
3. Era intervencion deth Sindic de Grèuges o dera Oficina Antifrau non suspen pas es terminis entara interposicion des recorsi o reclamacions administratius o contenciosi administratius procedents.
CapItol II. REgim sancionador	
Article 76. Principis generaus
1. Er incompliment des deuers e es obligacions establits per aguesta lei per part des persones que’n son responsables compòrte era aplicacion deth regim sancionador regulat per aguest capitol.
2. Eth regim sancionador d’aguest capitol non s’aplique pas s’es hèts pòden èster constitutius d’infraccion penau ne tanpòc se, d’acòrd damb era lei, pòt èster aplicable un aute regim de responsabilitat administrativa o de naturalesa jurisdiccionau, tostemp que se dongue tanben identitat de subjècte e fondament.
3. En tot aquerò que non determine aguest capitol son aplicables es principis e es règles generaus sus er exercici dera potestat sancionadora e eth procediment sancionador, establits pera legislacion basica e pera legislacion dera Generalitat en matèria de regim juridic e procediment administratiu comun.
Article 77. Infraccions fòrça grèus
1. Son infraccions fòrça grèus en matèria de transparéncia:
a) Incomplir es obligacions e es deuers de publicitat establits pes capitols II e III deth titol II en tot aplicar de manèra manifèstament injustificada es limits a qué hè referéncia er article 7.
b) Incomplir, es persones fisiques o juridiques, es obligacions a qué demoren subjèctes d’acòrd damb çò qu’establís er article 3.2 e 4.
2. Son infraccions fòrça grèus damb relacion ath dret d’accès ara informacion publica:
a) Dar informacion parciau, o eméter o manipular informacion relevanta damb er objectiu d’influïr ena formacion dera opinion ciutadana.
b) Empedir o obstaculizar deliberadament er accès ara informacion en cas de resolucion estimatòria e enes cassi establits pes articles 35.1 e 43.
c) Facilitar informacion relativa as donades personaus comprenudes en article 23 sense eth consentiment, exprès e per escrit, des persones afectades.
d) Ocultar era existéncia d’informacion publica entà empedir-ne eth coneishement e er accès.
3. Son infraccions fòrça grèus en matèria de bon govèrn:
a) Préner decisions o adoptar mesures manifèstament contràries ara Constitucion o ar Estatut d’autonomia.
b) Cométer actes o omissions que vulnèren eth contengut essenciau des drets e es libertats publiques.
c) Préner decisions, amiar a tèrme actuacions o cométer omissions damb finalitat discriminatòria, per rason de quinsevolha circonstància personau o sociau.
d) Incomplir de manèra publica e manifèsta es foncions inerentes ath cargue.
e) Incomplir es principis etics e es règles de conducta a qué hè referéncia er article 55.2.
f) Incomplir, es persones e es organizacions qu’an era condicion de grops d’interès, es obligacions establides per aguesta lei o peth còdi de conducta que les sigue aplicable, d’acòrd damb çò que determine eth titol IV.
Article 78. Infraccions grèus
1. Ei ua infraccion grèu en matèria de transparéncia incomplir, totaument o parciaument, es deuers e es obligacions establits peth titol II e es qu’establissen expèssament d’autes leis, tostemp qu’er incompliment non sigue pas ua infraccion fòrça grèu.
2. Son infraccions grèus damb relacion ath dret d’accès ara informacion publia:
a) Dar informacion incomplèta o parciau, tostemp que non sigue justificat damb er objècte de hèr compatible eth dret d’accès ara informacion publica damb d’auti drets.
b) Facilitar intencionadament informacion sosmetuda ara aplicacion des limits establits per aguesta lei, exceptat des nomentats per article 77.2.c, en perjudici de tercèrs.
c) Ométer eth tramit d’audiéncia des tercèrs afectadi pes sollicituds d’accès ara informacion publica, s’es tercèrs son clarament identificadi.
d) Desestimar sense motivacion es sollicituds d’accès ara informacion publica.
e) Facilitar deliberadament era informacion en un format o ues condicions que n’empedisquen o ne dificulten manifèstament era comprension. 
f) Condicionar er accès ara informacion ath pagament d’ua contraprestacion enes supòsits d’accès gratuït.
g) Exigir ua sollicitud prèvia o era obtencion d’ua licéncia tipus entà reütilizar era informacion publica s’aguest requisit non ei pas exigible.
h) Incomplir es terminis establits entà facilitar era informacion sollicitada sense que i age ua causa legau qu’ac justifique.
i) Non resòler es sollicituds d’accès ara informacion de manèra exprèssa e motivada laguens eth termini preceptiu.
3. Son infraccions grèus en matèria de bon govèrn:
a) Adoptar acòrds manifèstament contraris ar ordenament judidic damb perjudici grèu entara Administracion, es interessats o es ciutadans.
b) Adoptar decisions o intervier en ahèrs s’i a eth deuer d’abstier-se’n o se se dan es circonstàncies legaus de conflicte d’interèssi.
c) Non informar sus es critèris seguits entara designacion des nauti cargues.
d) Incomplir es requisits establits pera lei entath nomenament des nauti cargues.
e) Rehusar sense motivacion es propòstes d’iniciativa normativa que complissen es requisits legaus.
f) Cométer actes o omissions que vulnèren es drets e es libertats fondamentaus e es drets estatutaris, tostemp que non constituïsquen ua infraccion fòrça grèu d’acord damb er article 77.3.b.
g) Incomplir es principis de bona conducta establits pes leis e es còdis de conducta, tostemp que non constituïsquen ua infraccion fòrça grèu.
4. Son infraccions grèus en matèria de govèrn dubèrt:
a) Fornir informacion parciau o incomplèta sus es propòstes sosmetudes ara consideracion des ciutadans, de manèra qu’açò pogue alterar eth sentit o eth resultat deth procès participatiu.
b) Fornir era informacion damb era volentat de dificultar-ne era comprension o era avaloracion.
c) Non avalorar eth resultat deth procès participatiu ena presa dera decision finau.
d) Non aplicar mecanismes e esturments de govèrn dubèrt se son preceptius per lei.
5. Ei ua infraccion grèu non facilitar ath Sindic de Grèuges era informacion qu’a sollicitat d’acòrd damb çò qu’establís er article 93.3. Se compren que non s’a facilitat era informacion s’aguesta non s’a liurat en termini de sies mesi des dera demana formulada peth Sindic de Grèuges.
Article 79. Infraccions lèus
1. Son infraccions lèus es actes e es omissions que constituïssen desatencion o negligéncia en compliment des obligacions establides per aguesta lei e ena atencion des ciutadans quan exercissen es drets que les garantís era norma.
2. Era reïncidéncia ena comission d’infraccions lèus en termini de dus ans compòrte era aplicacion des sancions establides entàs infraccions grèus.
3. Ei ua infraccion lèu demorar er enviament dera informacion sollicitada peth Sindic de Grèuges d’acòrd damb çò qu’establís er article 93.3. Se compren que i a demora s’era informacion non s’a liurat en termini de tres mesi des dera demana formulada peth Sindic de Grèuges.
Article 80. Subjèctes responsables des infraccions
1. Son responsables des infraccions tipificades per aguest capitol:
a) Es nauti cargues e eth personau ath servici dera Administracion e des institucions e es organismes publics as quaus ei aplicabla aguesta lei as quaus ei imputabla ua accion o omission tipificada coma infraccion, d’acòrd damb es foncions e es competéncies qu’agen atribuïdes.
b) Es persones fisiques e juridiques a qué hè referéncia er article 77.1.b e 3.e e f.
2. Era Comission de Garantia deth Dret d’Accès ara Informacion Publica pòt eméter informes damb relacion as conflictes d’atribucions que se poguen suscitar as efèctes qu’establís er apartat 1, d’acòrd damb eth procediment qu’establís eth reglament d’aguest òrgan.
Article 81. Sancions aplicables as nauti cargues
1. Les sancions que se pòden aplicar as nauti cargues son es que seguissen:
a) Pera comission d’infraccions fòrça grèus:
1r. Era destitucion deth cargue.
2au. Ua multa d’entre 6.001 e 12.000 euròs.
3au. Era pèrta dera pension indemnizatòria a qué agen dret en moment de cessar en cargue.
4au. Era inabilitacion entà aucupar un naut cargue pendent un periode d’entre un an e cinc ans.
b) Pera comission d’infraccions grèus:
1r. Era suspension der exercici deth cargue entre tres e sies mesi.
2au. Ua multa d’entre 600 e 6.000 euròs.
3au. Era pèrta o era reduccion d’enquia ath cinquanta per cent dera pension indemnizatòria a qué poguen auer dret en moment de cessar en cargue.
4au. Era inabilitacion entà aucupar un naut cargue pendent un periode maxim d’un an.
c) Pera comission d’infraccions lèus:
1r. Era amonestacion.
2au. Era declaracion d’incompliment damb publicitat.
2. Entà cada supòsit d’infraccion se pòt impausar ua o mès des sancions establides pes letres corresponentes der apartat 1. Es critèris aplicables entà determinar er abast dera sancion son es qu’establís era legislacion de regim juridic e procediment administratiu. Tanben s’avalore era existéncia de perjudicis entar interès public, era repercussion dera conducta enes ciutadans e, s’ei eth cas, es danhs economics o patrimoniaus produsits.
3. Non son pas aplicables as nauti cargues elèctes es sancions establides pes apartats 1r e 4au des letres a e b der apartat 1.
Article 82. Sancions aplicables ath personau ath servici des administracions publiques
1. Es sancions aplicables ath personau ath servici des administracions publiques pera comission d’infraccions tipificades per aguesta lei son es establides pera legislacion dera foncion publica damb relacion as fautes disciplinàries.
2. S’eth supòsit d’infraccion pòt demorar includit en bèra ua des infraccions disciplinàries establides pera legislacion dera foncion publica, s’aplique aguesta darrèra legislacion.
Article 83. Regims especifics
1. En cas d’incompliment des obligacions a qué hè referéncia er article 55.1.f, relatives ara gestion e aplicacion des recorsi publics, ei aplicabla era normativa reguladora dera responsabilitat compdabla e, s’ei eth cas, era legislacion especifica reguladora d’aguesta matèria.
2. Er incompliment des normes sus incompatibilitats o declaracions qu’an de hèr es nauti cargues ath servici dera Generalitat ei sancionat d’acòrd damb eth regim especific establit pera legislacion sus eth regim d’incompatibilitats des nauti cargues.
Article 84. Sancions aplicables a d’autes persones per incompliment des obligacions establides per aguesta lei
1. Es sancions que se pòden aplicar as persones fisiques o juridiques que non an pas era condicion de nauti cargues o de personau ath servici des administracions publiques son es que seguissen:
a) Pera comission d’infraccions fòrça grèus:
1r. Ua multa d’entre 6.001 e 12.000 euròs.
2au. Era suspension entà poder contractar damb era Administracion, pendent un periode maxim de sies mesi.
3au. Era inabilitacion entà èster beneficiaris d’ajudes publiques, pendent un periode entre un an e cinc ans.
4au. Era cancellacion definitiva dera inscripcion en Registre de grops d’interès.
b) Pera comission d’infraccions grèus:
1r. Ua multa d’entre 600 e 6.000 euròs.
2au. Era inabilitacion entà èster beneficiaris d’ajudes publiques, pendent un periode maxim d’un an.
3au. Era suspension, pendent un periode maxim d’un an, dera inscripcion en Registre de grops d’interès.
c) Pera comission d’infraccions lèus:
1r. Era amonestacion.
2au. Era declaracion d’incompliment damb publicitat.
2. Es critèris aplicables entà determinar er abast dera sancion son es qu’establís era legislacion de regim juridic e procediment administratiu. Tanben se valore era existéncia de perjudicis entar interès public, era repercussion dera conducta enes ciutadans e, s’ei eth cas, es damnatges economics o patrimoniaus produsits.
3. Era competéncia entà incoar, instruïr e resòler er expedient sancionador correspon ath titolar deth departament dera Generalitat competent en matèria d’Administracion publica, ath baile o president der ens locau o as cargues a qué hè referéncia er article 86.e e f.
Article 85. Procediment sancionador
1. Eth procediment sancionador aplicable ei eth qu’establís era legislacion de regim juridic e procediment aplicable as administracions publiques.
2. Eth procediment sancionador entàs infraccions tipificades per aguesta lei se pòt iniciar d’acòrd damb çò qu’establís era normativa a qué hè referéncia er apartat 1.
3. En cas de denóncia, er òrgan competent a d’incoar eth procediment sancionador s’es hèts denonciats presenten indicis minimament consistents o credibles d’infraccion.
Article 86. Òrgans competents entà ordenar era incoacion deth procediment sancionador
Son competents entà ordenar era incoacion deth procediment sancionador:
a) Eth Govèrn, en cas de nauti cargues damb era condicion de membres deth Govèrn, deth secretari deth Govèrn, deth pòrtavotz deth Govèrn e des secretaris generaus.
b) Eth titolar deth departament competent en matèria d’Administracion publica, en cas de d’auti nauti cargues.
c) Eth baile o eth president des ens locaus o eth plen, en cas de nauti cargues ath servici dera Administracion locau.
d) Es òrgans competents en matèria de foncion publica, en cas deth personau ath servici dera Administracion.
e) Eth rector, en cas des universitats publiques.
f) Es titolars o es òrgans rectors collegiats, en cas des institucions e es organismes a qué hè referéncia er article 3.1.b.
Article 87. Incoacion deth procediment a instància deth Sindic de Grèuges, era Sindicatura de Compdes e eth director dera Oficina Antifrau de Catalonha
1. Se, en exercici des sues foncions, eth Sindic de Grèuges, era Sindicatura de Compdes o era Oficina Antifrau de Catalonha an coneishement de hèts que pòden constituïr ua infraccion tipificada coma fòrça grèu o coma grèu per aguesta lei, pòden instar es òrgans competents a qué hè referéncia er article 86 a incoar eth procediment sancionador.
2. S’er òrgan competent decidís non incoar eth procediment, era resolucion a d’èster exprèssa e motivada.
Article 88. Competéncia entà instruïr eth procediment sancionador
Era competéncia entà instruïr eth procediment sancionador correspon as òrgans que seguissen:
a) Er òrgan deth departament competent en matèria d’Administracion publica que se determine per reglament, en cas qu’eth responsable dera infraccion sigue un naut cargue.
b) Es òrgans que determine era legislacion dera foncion publica, en cas qu’eth responsable dera infraccion sigue personau ath servici dera Administracion.
c) Er òrgan que correspongue d’acòrd damb era normativa de regim locau, en cas d’infraccions cometudes en encastre dera Administracion locau.
d) Es òrgans correponents que se determine en cas des institucions e es organismes a qué hè referéncia er article 3.1.b e c.
Article 89. Competéncia entà resòler eth procediment sancionador
1. Er òrgan competent entà resòler es procediments sancionadors qu’afècten es nauti cargues a qué hè referéncia er article 86.a ei eth Govèrn.
2. En cas des auti nauti cargues ath servici dera Generalitat, era resolucion der expedient correspon a un òrgan collegiat integrat pera persona titolara deth departament competent en matèria d’Administracion publica, un representant dera Comission Juridica Assessora e dus juristes de prestigi reconeishut designadi peth Parlament de Catalonha, non vinculat a cap d’Administracion ne institucion publica, exceptat des universitats. Aguest òrgan collegiat ei designat ar inici de cada legislatura, exercís es sues foncions pendent era legislatura e enquiara naua designacion, e pòt sollicitar informes ara Comission Juridica Assessora.
3. S’eth responsable dera infraccion ei personau ath servici dera Administracion, s’aplique çò qu’establís era legislacion dera foncion publica.
4. Era competéncia entà resòler eth procediment sancionador en encastre locau correspon ath plen se se tracte de nauti cargues, e ar òrgan que correspongue d’acòrd damb era legislacion aplicabla as ens locaus se se tracte de personau ath servici dera Administracion locau.
5. En cas des nauti cargues a qué hè referéncia er article 86.a e des cargues elèctes locaus, era propòsta de sancion o, s’ei eth cas, er archivament der expedient a d’èster informat d’auança per òrgan a qué hè referéncia er apartat 2.
6. En cas des universitats publiques, er òrgan competent entà resòler eth procediment sancionador ei eth rector.
7. En cas des institucions e organismes a qué hè referéncia er article 3.1.b, er òrgan competent entà resòler eth procediment sancionador ei eth sòn titolar o er òrgan rector collegiat.
Article 90. Prescripcion des infraccions e es sancions 
1. Es infraccions fòrça grèus prescriuen ath cap de tres ans; es infraccions grèus, ath cap de dus ans, e es infraccions lèus, ath cap d’un an.
2. Es sancions pera comission d’infraccions fòrça grèus prescriuen ath cap de tres ans; pera comission d’infraccions grèus, ath cap de dus ans, e pera comission d’infraccions lèus, ath cap d’un an.
TITOL VIII. AVALORACION DERA APLICACION DERA LEI
Article 91. Avaloracion dera Lei 
Demoren subjèctes a avaloracion eth compliment des obligacions de transparéncia establides peth titol II, es disposicions relatives ath dret d’accès ara informacion publica establides peth titol III, es deuers derivadi deth Registre de grops d’interès regulat peth titol IV, es obligacions e mesures de bon govèrn e govèrn dubèrt establides pes titols V e VI e era aplicacion deth sistèma de garanties establit peth titol VII.
Article 92. Competéncia entà avalorar 
1. Era competéncia entà avalorar eth compliment d’aguesta lei, d’acòrd damb çò que determine er article 91, correspon ath Sindic de Grèuges.
2. Er organisme avalorador a d’establir es indicadors objectius qu’an de servir coma referéncia entà amiar a tèrme eth prètzhèt avalorador.
3. Era avaloracion establida per aguest article se compren sens perjudici dera avaloracion intèrna dera aplicacion de règles sus era transparéncia a qué hè referéncia er article 6.3.
Article 93. Informes d’avaloracion 
1. Eth Sindic de Grèuges a d’elaborar annaument e presentar ath Parlament un informe generau d’avaloracion dera aplicacion d’aguesta lei. En informe s’a d’avalorar de manèra especifica era aplicacion deth regim sancionador establit peth capitol II deth titol VII.
2. Eth Sindic de Grèuges pòt elaborar informes especifics d’avaloracion damb relacion as entitats e es organismes includits en encastre d’aplicacion d’aguesta lei o en encastres materiaus concrèts. Es informes especifics an d’èster liuradi ath Parlament e, en tot s’elabòren, s’a de dar audiéncia ara entitat o er organisme afectat entà que pogue presentar-i allegacions, es quaus s’an d’incorporar ar informe. 
3. Es autoritats e eth personau ath servici des administracions, es entitats e es organismes comprenudi en encastre d’aplicacion d’aguesta lei an eth deuer de collaborar damb eth Sindic de Grèuges ena elaboracion des informes d’avaloracion.
4. Era elaboracion des informes d’avaloracion s’a de hèr, s’ei eth cas, d’acòrd damb es directritzes o eth plan de trabalh que determine eth Parlament.
TITOL IX. APLICACION DERA LEI
Article 94. Mesures generaus d’aplicacion dera Lei
1. Era Administracion dera Generalitat a d’establir un programa de supòrt as entitats locaus, especiaument as que dispausen de mens recorsi e capacitat tecnica e operativa, pr’amor d’aplicar aguesta lei. Aguest programa a d’includir supòrt economic e financèr, que s’a de consignar annaument enes Pressupòsti dera Generalitat de Catalonha, e assessorament tecnologic e juridic. Era Administracion dera Generalitat pòt soscríuer convènis de collaboracion damb es entitats locaus d’encastre supralocau e damb es associacions representatives des municipis entà arténher era aplicacion dera Lei en encastre des ens locaus.
2. Era Administracion dera Generalitat a de dar assessorament juridic e tecnologic as entitats entàs quaus era Lei establís ues obligacions especifiques de transparéncia entara percepcion de hons publics. Era Generalitat a de facilitar ad aguestes entitats protocòls entath compliment des nomentades obligacions. Enes convocatòries de subvencions o enes convènis soscrits se pòden preveir mesures especifiques de supòrt economic o tecnic entà poder hèr efectives aguestes obligacions.
3. Era Administracion dera Generalitat a de dar assessorament juridic e tecnologic ara rèsta d’institucions e entitats obligades per aguesta lei.
Article 95. Plan estrategic
Eth Govèrn a d’aprovar un plan estrategic entara aplicacion d’aguesta lei e n’a d’avalorar annaument eth grad de compliment. S’a d’especificar eth calendari e eth pressupòst que s’impute a cada objectiu per complir. Autant eth plan coma era avaloracion deth grad de compliment s’an de publicar en Portau dera Transparéncia.
DISPOSICIONS ADDICIONAUS
Prumèra. Regulacions especiaus deth dret d’accès ara informacion publica
1. Er accès des interessats as documents des procediments administratius en tramit se regís per çò que determine era legislacion sus regim juridic e procediment administratiu.
2. Er accès ara informacion publica enes matèries qu’an establit un regim d’accès especiau ei regulat pera sua normativa especifica e, damb caractèr supletòri, per aguesta lei.
Dusau. Plan de formacion 
1. Era Administracion dera Generalitat a d’elaborar e aprovar, en termini de tres mesi des dera publicacion d’aguesta lei, un programa especific de formacion entàs nauti cargues e es auti servidors publics e es autes persones obligades per aguesta lei, damb relacion as drets e es obligacions qu’establís aguesta lei.
2. Era elaboracion deth programa a qué hè referéncia er apartat 1 s’a de hèr en collaboracion damb es entitats associatives des ens locaus. Eth programa especific entàs entitats non lucratives s’a de hèr en collaboracion damb es entitats de dusau e tresau nivèu mès representatives deth sector.
Tresau. Portau dera Transparéncia
Eth Portau dera Transparéncia a d’entrar en foncionament e èster en condicions de plea operativitat en moment dera entrada en vigor d’aguesta lei.
Quatau. Adaptacions organizatives e de foncionament
Es administracions, es institucions, es entitats e es organismes includits en encastre d’aplicacion d’aguesta lei an de promòir e hèr es adaptacions organizatives, procedimentaus e de regim intèrn que calgue entà ajustar era sua activitat e complir çò qu’establís aguesta lei abans qu’era nomentada norma entre en vigor.
Cincau. Regim especific deth Parlament de Catalonha
1. Eth Parlament de Catalonha, d’acòrd damb eth principi d’autonomia parlamentària que li reconeish er article 58.1 der Estatut d’autonomia, a de hèr es modificacions deth Reglament deth Parlament e des sues normes de regim e govèrn interiores que siguen de besonh entà complir es requeriments establits per aguesta lei.
2. Damb era finalitat a qué hè referéncia er apartat 1, eth Parlament a de:
a) Actualizar e ampliar es procediments de participacion des ciutadans en procès d’elaboracion des leis, especiaument damb era utilizacion de mieis electronics, d’acòrd damb çò qu’establís er article 29.4 der Estatut.
b) Establir e regular un portau de transparéncia pròpri.
c) Facilitar er accès ara documentacion e era informacion parlamentàries.
d) Facilitar informacion relativa ath compliment des obligacions des deputats e des nauti cargues en matèria d’incompatibilitats, declaracions d’activitats e bens e d’autes obligacions e deuers relatius ath sòn estatut, e tanben sus es sues retribucions.
e) Facilitar er accès public as curriculums des persones prepausades entà aucupar cargues publics qu’eth sòn nomenament ei competéncia deth Parlament.
f) Definir e desvolopar es règles de bon govèrn e de govèrn dubèrt en encastre parlamentari.
g) Crear un registre de grops d’interès pròpri.
h) Establir un sistèma de garanties pròpri pr’amor d’assegurar eth compliment des obligacions derivades d’aguest apartat, eth quau a d’includir minimom era creacion d’un òrgan de reclamacion inspirat enes principis establits peth capitol IV deth titol III. 
3. Eth Parlament a de hèr es adaptacions normatives pertinentes entà dar compliment a çò qu’establís er apartat 2 abans dera entrada en vigor d’aguesta lei. Era regulacion establida peth Parlament a de determinar es adaptacions que calguen derivades dera naturalesa institucionau deth Parlament, qu’en cap de cas non pòden comportar un regim de garantia inferior ath qu’establís aguesta lei.
4. Eth Parlament a d’establir un procediment entà consolidar es leis que siguen objècte de modificacions parciaus damb era finalitat de simplificar er ordenament, melhorar-ne era qualitat e contribuïr ara garantia dera seguretat juridica. Eth procediment de consolidacion a de dar lòc a tèxtes damb valor juridic que substituïsquen e deròguen es leis objècte dera consolidacion.
Siesau. Coordinacion entre era Comission de Garantia deth Dret d’Accès ara Informacion Publica, era Autoritat Catalana de Proteccion de Donades e era Comission d’Accès, Avaloracion e Triga Documentau
Era Comission de Garantia deth Dret d’Accès ara Informacion Publica, era Autoritat Catalana de Proteccion de Donades e era Comission d’Accès, Avaloracion e Triga Documentau an d’adoptar es mesures de coordinacion de besonh entà garantir ua aplicacion omogènia, enes sòns respectius encastres d’actuacion, des principis e es règles sus era proteccion de donades personaus e er accès ara informacion. Ad aguest efècte, pòden establir critèris e règles d’aplicacion.
Setau. Obligacions de publicitat activa des fondacions e es associacions
Eth titolar deth departament competent en matèria de justícia a de determinar per resolucion, en termini de sies mesi, es obligacions de transparéncia establides per aguesta lei qu’es fondacions e es associacions ja complissen en vertut dera sua legislacion especifica. Aguesta informacion s’a d’incorporar en Portau dera Transparéncia, e es fondacions e associacions sonque an era obligacion de hèr a constar que s’i pòt consultar.
Ueitau. Transparéncia ena activitat contractuau
As efèctes de facilitar era consulta ara informacion sus era contractacion publica, es administracions locaus an d’informar eth Registre Public de Contractes e era Plataforma de Servicis de Contractacion Publica des contractes formalizadi e es que son en licitacion o en d’autes fases contractuaus. Eth Portau dera Transparéncia a de facilitar era consulta dirècta e dinamica deth Registre e era Plataforma.
Nauau. Transparéncia enes convènis
Era Generalitat e es administracions locaus an d’informar eth Registre de Convènis dera Generalitat de toti es convènis que soscriguen damb persones publiques e privades. Eth Portau dera Transparéncia a de facilitar era consulta dirècta e dinamica d’aguest registre.
DISPOSICION TRANSITÒRIA
Prumèra designacion des membres dera Comission de Garantia deth Dret d’Accès ara Informacion Publica
En acòrd deth Parlament peth quau se nomene per prumèr còp es membres dera Comission de Garantia deth Dret d’Accès ara Informacion Publica s’an de fixar es sues retribucions, enquia que s’apròve era Lei de pressupòsti dera Generalitat de Catalonha.
DISPOSICION DEROGATÒRIA
1. Se deròguen:
a) Es articles 27 e 28 dera Lei 26/2010, deth 3 d’agost, de regim juridic e de procediment des administracions publiques de Catalonha.
b) Es articles 19.2.a dusau e tresau, 34.1, 2 e 3, e 35.1 e 3 dera Lei 10/2001, deth 13 de junhsèga, d’archius e documents.
2. Demoren derogades es disposicions de rang egal o inferior que s’opausen a çò qu’establís aguesta lei.
DISPOSICIONS FINAUS
Prumèra. Naturalesa dera Lei
1. Aguesta lei a era condicion de norma reguladora des drets, es obligacions e es garanties essenciaus enes matèries que regule, que son aplicables damb caractèr generau ara actuacion e eth foncionament dera Administracion.
2. Es leis sectoriaus s’an d’interpretar d’acòrd damb çò qu’establís aguesta lei. En cas qu’establisquen excepcions respècte ath regim generau, aguestes an d’èster explicites e respóner a ua causa que les justifique.
Dusau. Adaptacion dera Lei 10/2001 ath regim d’accès ara informacion publica qu’establís aguesta lei
Eth Govèrn a d’elaborar e presentar ath Parlament, en termini de sies mesi a compdar dera publicacion d’aguesta lei en Diari Oficial de la Generalitat de Catalunya, un projècte de lei de modificacion dera Lei 10/2001, deth 13 de junhsèga, d’archius e documents, damb era finalitat d’adaptar-ne eth contengut ath regim d’accès ara informacion e documentacion publiques qu’establís aguesta lei.
Tresau. Desplegament e aplicacion dera Lei
1. S’autorize eth Govèrn entà que dicte es disposicions que calguen entà desplegar e aplicar aguesta lei, sens perjudici de çò qu’establissen es apartats 2 e 3.
2. Es ens locaus an d’adoptar es mesures normatives e executives que calguen entà desvolopar aguesta lei d’acòrd damb eth principi d’autonomia organizativa.
3. Es universitats publiques e es institucions e es organismes a qué hè referéncia er article 3.1.b an d’adoptar es mesures organizatives e de foncionament que calguen entà aplicar aguesta lei enes encastres en qué les afècte, d’acòrd damb çò qu’establís era disposicion addicionau quatau, sens perjudici de çò que determine era disposicion addicionau cincau per çò que hè ath Parlament de Catalonha.
4. Eth Govèrn, en termini de sies mesi, a d’aprovar eth reglament d’organizacion e foncionament dera Comission de Garantia deth Dret d’Accès ara Informacion Publica, d’acòrd damb çò qu’establís er article 41.2. En tot non s’apròve eth reglament, s’aplicarà era normativa generau sus es òrgans collegiats vigenta en Catalonha.
Quatau. Entrada en vigor
1. Aguesta lei entre en vigor ath cap de sies mesi d’auer estat publicada en Diari Oficial de la Generalitat de Catalunya, exceptat de çò que determinen es apartats 2 e 3. 
2. Eth titol II entre en vigor ath cap d’un an qu’era Lei age estat publicada en Diari Oficial de la Generalitat de Catalunya per çò que hè as ens qu’intègren era Administracion locau.
3. Era Comission de Garanties deth Dret d’Accès ara Informacion Publica a d’èster designada laguens eth termini de quate mesi a compdar dera publicacion d’aguesta lei en Diari Oficial de la Generalitat de Catalunya.
Palai deth Parlament, 18 de deseme de 2014

Eth secretari prumèr	Era presidenta 

